
ƝAHAJOMƆ  

 Malishɛɛn puyε fεεrε sipyiire; 

 Peemu mu, kalεgεε tuuyo ni shishεεnrε ɲεhε wu ɲε nafuu ge ; 

 Peemu mu, yee kabᴐhᴐᴐ niɲεhεŋεε tariki wu ni sefεlεε pu ɲε ɲuyirigi kaa ge ;  

 Peemu ɲε fanhamaragbᴐyᴐ ni fanhamaraya cεn lᴐvεε, yemu wa faanri tεεnŋεε ki funŋᴐ 

 sipyiire keree ni kalεgεε ɲuŋᴐ ni ge, ni geemu na nimε lεgεε ki ni kadugo lεgεε ki naha ja 

 da kiyε sereŋi ge ;  

Ma taha we mara-fanha ki shεngboo pu, wuyε lᴐ wu yogo tunwεε pu ni peemu bεεri pu 

 wa xu tofiige ki shazhosigenε koro li na, demokarasi fiige zha wu koro na, ni fiige 

 maraganacεnε kaa na ge ;  

Ma cε kabaya niɲεhεyε kanhama wa, pemu si wa gᴐnlaha baa ge, pemu pu wa fiige ki ni  

tεεnnε li shiin pu ta ge ; 

Ma li cε na yahala gaagi wu ni nafuu shaguunᴐ li wa fiige ki ɲaha-shε-baari sigeni ɲaha 

taga na ; 

Ma da, na li wajibi wu wa, wé kariɲεεgε ki lᴐ shε ɲaha na, ni wé fiige shiin pu jole wu ni 

 puyε ni, na wa bεεri yaha wu yahama ni, ni wu kama ni ; 

Ma funŋɔ shaa ni fiige shazhosigenε li ni ɲaɲiŋε deŋε wu ni, keree geemu tayerege wa 

 pεlɛ yεfεεrε fiige vaanri ni ge ; 

Ma yere ni saŋa taha fiige ki yalεyε yi, yi niɲaya yi ni yi niɲabaaya yi na, ni ma fiige ki 

 ɲiŋε nafuu wu mara yaha nimɛ lεgεε ni kadugo lεgεε ki mu ; 

Ma yere, ni sipyiire ti xhεεrε da wu lᴐ-zhε-ɲaha na wu ni ; 

Wa pu fungaa shεε ni la fara 1991 yee li marisi yeŋε cabyaa 26 wu yiriyere wu kudᴐᴐn 

 nida wu na, demokarasi wu kabaŋa na, ni ma fanha le fiige ki faanrivᴐnᴐ fungaagaa ki ni, 

 geemu wa malishɛɛn pu funŋᴐ ni ge ; 

Wa pu ɲᴐmii kan ni fiige ki kiyɛ fεεrε ti, fiige shɛɛn pu niginre ti ni fiige ɲiŋε ki daabaara 

 shazhosigenε pye ;  

Wa nuru pu daha wu shε, fiige fanha ki forobaara ti ni kilεkorogoo ki daanna wu fεni ; 

Wa pu ɲᴐmii kan, ni keree bεεri yaha tᴐᴐyo na, geemu kaa wa ge, kεni si yahala gaagi wu 

 ni nafuu shaguunᴐ li xᴐ, na maraganasaanna li lᴐ shε ɲaha na ; 

Wa pu ɲᴐmii kan, ni la fara tεεnnε li funŋᴐ keree ki ɲᴐ wu, ni mahama pu shazhosigenε li 

 na ; 

Wa sᴐ koŋᴐ ki bεεri mεgε 1948 yee li desanburu yeŋε cabyaa 10 sipya tεgεsariya sεmε 

 wu, ni Afiriki 1981 yee li zhuwεnyeŋε cabyaa 27 wu, fiige shᴐhᴐ bεmεhεε sεmε kaa taan, 

 sipya sipyiire tεgεsariyaa ɲuŋᴐ ni ; 

Wa pu ɲᴐmii kan, ni la le gbᴐmᴐ daha wu ni, sipya tεgε sariyaa pu dorogo wu ni, ni li 

 mεgε na, cee woo pu ni nᴐgᴐbile woo pu, ni sipya wemu wu wa wu wyere1 pyi ni ta ni ge, 

 ni da jo taa peemu kaa wa jo bεmεhεε sεmεlεε ni peemu wa wé ni wu taan fiiye yi, we 

 kabaŋa katii fiiye ni koŋᴐ fiiye yi shᴐhᴐ ni ge ; 

Wa pu ɲᴐmii kan ni pu todoŋᴐ taha fanha kereŋεε tuuyo yi bεεri na ; 

Wa nuru pu daha wu shε Afiriki niginre ti yiige wu na, ɲaɲiŋε ki lᴐzhε wu na, ɲaha na, 

 kapyeɲεεgε ki ɲahazhε wu na, ni mahama fiiye yi, cereye yatii fiiye yi, ni koŋo fiiye yi ni,  

fiiye shᴐhᴐ bεbaara ti xhᴐ wu na, sabali funŋᴐ ni, ni gbᴐmᴐdaha koro na, tiimε pu, daanna 

 wu, ni sipyiire ti yɛfεεrε funŋɔ ni; 

Wa we sariyagbᴐ we teŋε pe ɲahajomᴐ pe wa wemu ni ge. 

KAFILA TAYEREGE I: TԐGԐSARIYAA NI NIBYEGEE 

KAFILA CEREGE I : TԐGԐSARIYAA NI KAJABYEGEE 

Sariyageŋɛ 1: Malishɛɛn bɛɛri wa ba se na daanna yaha tɛgɛsariyaa ni kajabyegee na. 
Zhↄnrↄgↄ gemu bɛɛri ki wa sereŋɛ sipya tɛɛnnɛ-funŋↄ-tayirige, erezhↄn wu, ceresɛɛgɛ 
ki ɲaha ki, shɛɛnrɛ ti, sipyii tuugo ki, shi wu, cɛɛrɛ ni nara, kilɛkoro li, kelee politiki 
koro jomↄ na ge, kere wa she.  

  
Sariyageŋɛ 2: Sipya ɲɛ kilɛ yadaga, wu paŋa naha ja ja wɛ. Sipya wa bɛɛri tɛgɛsariya ɲɛ 

ma bali, ma pye wu yɛkyɛ na, ma ɲaɲiŋɛ ta na bye wu cere niboro fↄↄ. 
 
Sariyageŋɛ 3: Fiigefanha ki wa pya shazhosigenɛ pyi, sipyii bɛrɛ wu ni wee shi 

kakuuŋↄↄ ki ɲaha na, ni jole wu ɲaha na, kakara-pye-kuluyo yi ni. 
  
Sariyageŋɛ 4: Wa yafiin naha ja joo le ɲaani, buloro, ni coganakuunↄ ni, lemu wa sipya 

danbe kaagi wɛ. 
  
Sipya wa bɛɛri, fanha baaripye wa bɛɛri bu lee kaa la pye wuyɛ kyɛ na, kelee watii wo 

tunduro koro na, tↄɔrↄ naha daha were na, ma saha ni sariya wu funŋↄ nijoyo yi ni. 
  
Sariyageŋɛ 5: Wa yafiin naha ja gↄri laha wu tasege ni wɛ.  
 
Sipya wemu bɛɛri wa kↄri, na li ɲuŋↄ pye wu politiki kelee wu kilɛkoro fungaa ge, kelee 

wu shi wu ge, were naha ja tatɛɛngɛ ta Mali fiige ki ni. 
  
Sariyageŋɛ 6: Kajabyegee tεgεsariya bu shↄ sipya wemu bɛɛri na, wu naha ja wu ɲidaan 

jↄgↄtↄrↄ pye wuyɛ pɛrɛgi.    
 
                                                 
1
 Wyere = sipyiire 

Sipya naha ja joo dↄ ma mↄ ye lɛɛrii kɛlɛɛ shishɛɛrɛ ni gbarataanri na wɛ, fo li bu da li wa 
yiri kiiri-kↄn-zhuzhi sɛmɛ ni. 

   
Wa yafiin naha ja joo dↄ kaso ni, ni li ɲɛ pye ni sɛmɛ ni, kiiri-kↄn-zhuzhi wa wemu kan 

wɛ. 

Sariyageŋɛ 7: Sipya wa bɛɛri wa yaa ni kiiri pyegana nizaanna ni, ni kiiri ni, wemu wa 
kↄn tɛɛyaara funŋↄ ni ge. 

Wuyɛ wolo tɛgɛsariya wa wu mu, ma fara wu nidaan avoka lↄ tɛgɛsariya wu na, pere wa 
yaha wu gɛsanŋa na, kabini keree ɲahashaara nizhiire tɛɛ li ni. 

   
Shɛncomↄ wa bɛɛri wa weeni ma naha jo wu fɛ ɲɛ wɛ, fo ma shɛ li pye wu jaagi wa shɛ 

kiiri kↄↄnvɛɛ pu mu. 
  
Sariyakanhama pu ɲɛ kakuunↄ pyevↄↄ wu yɛ nigin wo. Wa yafiin fɛ naha ja wolo, na wu 

co, na sariya shan wu na, ma ta lee wa pye ma saha ni sariya ni, wemu wa lↄ na wu yaha 
tↄↄyↄ na, ma wu kaconↄ li shaanri wɛ. 

   
Sariyageŋɛ 8 : Ni sariya wu ɲɛ she kaa lemu bɛɛri ni wɛ, lee naha ja zige pyege na wɛ, 

wa yafiin di naha ja kaa pye, sariya wu wa lemu koro kan wɛ. 

Sariyageŋɛ 9 : Furu ni gbuun, yemu ɲɛ koŋotiinnɛ nↄshanma ge, yee shazhosigenɛ wa 
byi, na yi loo na se ɲaha na, fiigefanha ki mu. 

  
Furu ɲɛ cee ni na shɔhɔ kaa. 
  
Sariyageŋɛ 10 : Kalaa da, biimu da, baari da, tasinɛgɛ da, xↄhↄrↄ tapyege da, sicuumↄ da, 

tiinnɛ shazhosigenɛ da, yadiire da, ni lↄhↄ da, yee ɲɛ tɛgɛsariyaa, peemu kaa wa cɛ ge. 
  
Sariyageŋɛ 11 : Fiigeshɛn wa bɛɛri wa yaa wu kalaa ta. Foroba kalaa ɲɛ wajibi bɛɛri na, 

woonↄ baa, na daanna bɛɛri mu. Yɛkɛɛrɛ kalaa wu kaa wa cɛ, na wu pyi pyegaŋaa na, 
geemu wa shɛ pahala sariya wu mu ge.    

 
Sariyageŋɛ 12 : Wa pigɛ, wa mɛgɛ tɛgɛ, wa mɛgɛ keree ni wa gbuun keree, wa mɛgɛ 

kibaruyaa, sɛmɛ funŋↄ ŋmↄhᴐrↄ keree ni, shɛɛn shuun shↄhↄ kayeeye paŋa naha ja ja 
wɛ. Kaa naha ja yi ta, ni li ɲɛ pye pyegaŋaa na, geemu wa shɛ sariya wu funŋↄ ni wɛ.   

 
Sariyageŋɛ 13 : Fɛɛrɛ tɛgɛ sariya wa sipya bɛɛri mu. Wa yafiin keŋɛyara naha ja zhↄ wu 

na, ni li ɲɛ pye foroba maxo yaala kaana wɛ, ni li ɲɛ xaala yaha, na yaraga le li fɛ ni, 
gemu wa xↄ wɛ. 

  
Sariyageŋɛ 14 : Sipya wa bɛɛri wa ni li tɛgɛ ni, ni da wuyɛ funŋↄ shaa, ni wuyɛ funŋᴐ 

shagana ta, ni wu ɲidaan kilɛkoro lↄ, ni da wu yasunyↄ sunni, ni da wu funŋↄ jomↄ yu si 
da pu yu wu jogana na, gbↄmↄ daha funŋↄ ni sariya wu na.   

 
Sariyageŋɛ 15 : Kibaruya-caaga-sɛmɛ ni kibaruya-ta-tɛgɛsariya kaa wa cɛ, na wu kan. 

Pu wa dorogo pyegaŋaa na, sariya wu wa geemu shεɛ ge.   

Sariyageŋɛ 16 : Ɲii kacɛŋɛɛ ni kalɛgɛɛ bye tɛgɛkaa wa cɛ, na ki kan. Ki wa byi gbↄmↄ 
daha funŋↄ sariya wu na, pyegaŋaa na, geemu wa shɛ sariya wu funŋↄ ni ge.   

 
Sariyageŋɛ 17 : Fiigefanha ki wa jazhɛ ni dɛrɛ wu, tatɛɛngɛ jalↄ wu, kuluŋↄ funŋↄ je, 

binɛnɛ bye, ɲara pye ni funŋↄ kaa zhɛ jabye kaa cɛ na wu kan pyeganŋa na sariya wu 
geemu shɛ ge. 

  
Sariyageŋɛ 18 : Baari bye ni ŋmↄnↄ lↄ tɛgɛsariya kaa wa cɛ sariya wu mu, na daanna 

sipyii bɛɛri mu.  
Wa yafiin naha ja garaba baari nigin pye ni lee ɲɛ ta li mɛgɛ foroba baari pye koro na wɛ, 

wemu wa taanna bɛɛri mu wɛ, pyegaŋaa na, sariya wa geemu shɛ ge. 
  
Sariyageŋɛ 19 : Sεndika vaanri koro wa kan. Sεndikaa pu wa pu baari pyi garaba baa, ni 

tɛhɛnɛ baa, li bu foro keree ni, geemu wa shɛ sariya wu funŋↄ ni ge.   
 
Sariyageŋɛ 20 : Baari yereŋɛ tɛgɛsariya wa kan. Wu wa dorogi ma saha ni lowaa pu ni 

funŋↄsariyaa peemu wa tↄↄyↄ na ge, pee funŋↄ nijoyo yi ni.  
   
Sariyageŋɛ 21 : Baariɲɔ mugu tɛgɛsariya wa kan, lowa wu ni funŋↄ sariyaa ni, peemu 

wa tↄↄyↄ na ge, pee funŋↄ nijoyo yi ni.   
 
Sariyageŋɛ 22 : Li wa yaa sipya wa bɛɛri mahama nifɛɛfɛmɛ ta, pemu naha mↄ ge. 

KAFILA CEREGE II : NIBYEGEE KI 
 

Sariyageŋɛ 23 : Fiigeshɛn wa bɛɛri wu wa tɛɛn Mali ɲiŋɛ ki na ge, li wajibi wa wu na, 
kaa la bɛɛri bu bye, wu gbↄmↄ taha fiige sariyagbↄ wu na. 

  
Sariyageŋɛ 24 : Fiige ki shazhosigenɛ li ɲɛ wajibi nibyee, fiigeshɛn wa bɛɛri na. 
  
Fiigeshɛɛn peemu bɛɛri wa lε nↄ yee kɛ ni gbarataanri na ge, pere naha ja lↄ vara 

sↄrↄlasii pu ni ɲaɲiŋɛteɲɛvɛɛ pu na, fiige ki shazhosigenɛ li kaa na. 
  
Sariyageŋɛ 25 : Mahama dɛɛlɛ wu ni tɛɛnnɛ keree lↄzhɛɲaha na ɲɛ wajibi nibyee 

tɛɛnnɛshɛn wa bɛɛri ni fiige fanha ki mu. 
  
Sariyageŋɛ 26 : Kapee ɲuŋↄ bu foro, li wajibi wa fiigeshɛɛn pu bɛɛri na, pu tayerege lᴐ 

pyegana na, lemu wa shɛ sariya wu funŋↄ ni ge. 
   
Sariyageŋɛ 27 : Li wajibi wa fiigeshɛn wa bɛɛri na, wu wu tɛɛnnɛ li funŋↄ wajibi 

nibyegee ki pye, ma naha jo ma wu labo wu tↄ. 
  
Sariyageŋɛ 28 : Li wajibi wa tɛɛnnɛshɛn wa bɛɛri na, wu da gari bɛɛri wo xhɛɛrɛ da kaa 

na, wu da gbↄmↄ tari foroba yɛrɛyɛ yi na, wu da yi shazhosigenɛ pyi. 
  
Sariyageŋɛ 29 : Foroba fanha wa kan fiigeshɛn wemu bɛɛri mu ge, kelee foroba baari 

wa kan fiigeshɛn wemu bɛɛri mu ge, kelee foroba baari kapyee, li wajibi wa wu na, wu 
wu pye ni wu sene wu bɛɛri ni, ni funvige ni, ni tiimɛ ni. 

KAFILA TAYEREGE II : FIIGEFANHA KI NI YԐFԐԐRԐ 
 
KAFILA CEREGE I : FIIGEFANHA KI 

Sariyageŋɛ 30 : Mali ɲɛ fiige, gemu wa kiyε lↄ na bye kiyɛ fↄↄ ge, na gori niginre ti ni, ki 

naha ja daa wɛ, na ɲɛ demokarasi fiige, na kilɛ korogoo bɛɛri kaa cɛ, na ɲɛ sipyiire fiige.  

Ki tindugolo ɲɛ fiigeshɛɛn pu mara wu, fiigeshɛɛn pu mu, ni figeshɛɛn pu mɛgɛ na. 

Mali fiige kugbɔɔ li ɲɛ Bamako. Ki naha ja lↄɲari fiige ki kabaŋa katii bɛɛri na, ni sariya ni. 

  
Fiige jurɔjurɔŋɔ ɲɛ ɲahaya taanri, fangoogoo taanri, geemu wa yere sin na daanna ge, na 

ɲɛ lɔmɔ ɲaha, nɛrɛ ɲaha, ni niɲigε. 

   
Fiige ɲↄmii li ɲɛ « sipyiire nigin-fungaa nigin-dana nigin » 
  
Fiige ki mɛsↄnŋↄ ki ɲɛ « Mali ». 
 
Sariya naha Mali fiige ki tanpↄn wu ni ki arimuwarii pyegana shɛ, na yi baaripyegaŋaa 

shɛ pahala. 
 Maxoɲↄ tee la bɛɛri, ni fiige ki mɛgɛ yɛrɛyɛ yi ni, ni yi lawolo wu wa fun, na ma ni sariya 

shaanra ni. 
  
Sariyageŋɛ 31 : Fiigeshɛɛnrɛ ti ɲɛ Mali wu fanha shɛɛnrɛ ti. 
 
Sariyagbↄ ɲↄfa sariya wa naha ba lↄ na ti maxo ɲↄgaŋaa ki shɛ pahala. 
   
Tubabuu shɛɛnrɛ ti ɲɛ baari-pye-shɛɛnrɛ. 
 
Fiigefanha naha ja shɛɛnrɛ tatii bɛɛri lↄ bye fiige baari-pye-shɛɛnrɛ. 
 
Sariyageŋɛ 32 : Layisite2 ɲɛ kilɛkorogoo ni kalɛgɛɛ ki ɲizhↄ wɛ. Wu kashaa ɲɛ na keree 

binɛbye wu yaha tↄↄyↄ na, na wu lↄ shɛ ɲaha na, wemu wa sereŋɛ sↄlↄŋↄ, binɛjo ni 
wùyɛ funŋↄ jɛ wu ɲuŋↄ ni ge. 

  
Fiigefanha ki wa yere ni gbↄmↄ daha ni kilɛ korogoo ki bɛɛri na, ni yasunyↄ yi na, kilɛ 

koro lↄ jabye wu ni kilɛkoro ɲaari wu mayɛ kyɛ na, ma saha ni sariya funŋↄ nijoyo yi ni. 
  
Sariyageŋɛ 33 : Sipyiire fanha fiige ki wa teeŋɛ wuyɛ dɛgi wu, bɛɛri daanna wu, dee wu, 

shazhosignɛ ni nule wu ɲuŋↄ ni. Fiigefanha ki wa ba fyɛlɛɛ bɛɛri kↄn, kɛni si pu yaha 
tↄↄyↄ na. 

  
Sariyageŋɛ 34 : Foroba keree ki wa sereŋɛ tindugoŋↄↄ ɲuŋↄ ni, geemu ɲɛ gbↄmↄ daha 

fiige ki kiyɛ fɛɛrɛ ti, kiyɛ kyɛ keree lↄ wu na, ni fiige ki kiyɛ kudↄↄn wu shazhosigenɛ na.  
  
Sariyageŋɛ 35 : Fanhafoo wa yafiin naha ja, ma li ɲuŋↄ pye sariyagbↄ wa, kelee sariya 

wu wa fanha gemu kan wu mu ge, ma foroba yara ŋmahana ni zhɛ wuyɛ mu, kelee ma 
shɛ fanhafɛɛ pu mu, kelee ki pigɛshɛɛn mu kelee baariɲↄ mu, kelee shɛn watii bɛɛri mu, 
namara koro na kelee koro latii bɛɛri na ni sariya kanhama ɲɛ taha ki na wɛ. 

                                                 
2 Layisite = kilɛkorogoo ni kalɛgɛɛ daanna wu fiige fanha ki mu. 

Sariyageŋɛ 36 : Fanhagbaya yi : 
 
- Fiige Peresidan wu ; 
- Guvɛrinema wu ; 
- Parilema wu ; 
- Kuuri Supɛrɛmu wu ; 
- Sariyagbↄ-pɛrɛgi-kuuri wu ; 
- Fiige Yaara-jateco-kuuri ; 
- Lata, sipyiire, mahama ni kalɛgɛɛ mɛgɛ kacɛmɛɛ kuluŋo ki. 

KAFILA CEREGE II : YԐFԐԐRԐ TI 

Sariyageŋɛ 37: Fiige ki yɛfɛɛrɛ ti ɲɛ fiigeshɛɛn pu wooro, peemu wa ti ɲaari ni pu mɛgɛ 
shɛnlↄↄ ni, peemu wa teŋɛ fiigeshɛɛn bɛɛri vote koro na, kelee fiigeshɛɛn lↄↄ vote na ge, 
kelee ereferandↄↄmu koro na ge. 

  
Fiigeshɛɛn cerege ka yafiin, kelee sipya wa yafiin naha ja fanha ki bala wu pye wuyɛ mu 

wɛ. 
   

Sariyageŋɛ 38: Vote wu wa fiige bɛɛri kyɛ kaa, na ɲε sipyii daanna kaa, ni ŋmↄhↄrↄ kaa. 
Wu naha ja dee bye kelee ma pye watii keŋɛ fɛni. 

 
Peemu pu ɲɛ votepyee, ma saha ni sariya wu funŋↄ nijoyo yi ni ge, pee ɲɛ Malishɛɛn, pu 

namaa ni pu cee, peemu wa lɛ nↄ vote pyemɛ ge, na ɲɛ ni pu tɛɛnnɛ funŋↄ ni pu politiki 
koro tɛgɛsariyaa pu bɛɛri ni ge.  

Sariyageŋɛ 39: Pariti politikii pu wo baari wu ɲɛ ma gbegele, kɛni vote wu di bye. Pu wa 
ba faanri, na pu keree pyi puyɛ pyemɛ ni, pyegana na, lemu wa shɛ sariya wu mu ge. 

  
Li wajibi ɲɛ pu na, pu da gbↄmↄ tari yɛfɛɛrɛ tindugoŋↄↄ ki, demokarasi wu, fiige daa 

baara ti, ni ki niginre ti, ni fiigefanha ki kilɛkorogoo daanna wu na. 
  
Sariyageŋɛ 40: Tɛɛnnɛ li funŋↄ kuluyo yi wa, bɛɛri nule demokarasi wu koro na, wu wa 

keree-pɛrɛgi-baari pyi pyegaŋaa na, geemu wa shɛ sariya wu mu ge. 
  
Sariyageŋɛ 41: Fiigefanha ki wa ki yɛfɛɛrɛ ti fe fiige ki faha ki pono li bɛɛri ni. 
  
Fiigefanha ki naha ja keŋɛ wolo fiige ki kabaŋa ka yafiin taan wɛ, ni ma ki yɛtɛgɛfɛɛrɛ 

sariya wa yafiin yaha to wɛ, ki wa wemu ɲaari ki na ge. 
  
Tooro ta bɛɛri bu bye, fiige ki niginre ti na, tere ɲɛ kapekuunↄ, ma shɛ fiige ɲaɲiŋɛ ki mu. 
 
Sariyageŋɛ 42: Fiigefanha ki wa ni yɛfɛɛrɛ tɛgɛsariya ni, ki ɲiŋɛ ki nafolo, ni ki yaara 

kabaŋa na. 
   
Wee nafolo wu, ni tee ɲiŋɛ nᴐhᴐdaaan yaara ti wolo wu wa yaa wu bye ma saha ni 

mahama pu shazhosigenɛ sariyaa pu ni, ni nimɛ lɛgɛɛ ni kadugo wogoo ki kudↄↄn da 
wu ni.  

KAFILA TAYEREGE III : KEREE TOROGO-FANHA KI 

KAFILA CEREGE I : FIIGE PEREZIDAN WU 
 

Sariyageŋɛ 43 : Fiige Peresidan wu ɲɛ fiige ki ɲuŋↄfↄᴐ wu. Wee wu ɲɛ sariyagbↄ wu 
shozhosigemε wu. Wu wa fiigeshɛɛn pu niginre ti shɛɛ. Wé wu ɲɛ fiige ki yɛ lↄ wu 
sereŋɛvↄↄ wu, fiige ki daabaara ti sereŋɛvↄↄ wu, ni baraga tahavↄↄ wu fiiye shↄhↄ 
sɛmɛlɛɛ ni bɛmεhɛɛ sɛmɛlɛɛ na. Wu wa bɛrɛgi fanhagbaya yi baariyegana li na, na yere 
ni fanha ki zhↄdobaara ti ni.  

 
Sariyageŋɛ 44 : Fiige Peresidan wu wa fiige politiki wu shɛε na bahala. 
 
Sariyageŋɛ 45 : Fiige Peresidan wu wa deŋɛni yee kaguro fanha bye kaa na fiigeshɛɛn 

bɛɛri vote koro na. Wu naha ja dɛrɛ lↄ ma ye tↄɲii nigin na wɛ.  
  
Pyegana la yafiin na, wa yafiin naha ja ye lↄgↄↄ shuun na, fiige ɲuŋɔfɛɛrɛ ti na wɛ.  
 
Sariyageŋɛ 46 : Mali Peresidaanra shavↄↄ wa bɛɛri, wu wa yaa wu bye Malishɛn ma lↄ 

wu niriyi na, wu di kanha bye ni fiige katii shɛɛnrɛ sɛmɛ ni peresidaanra kaakilesɛmɛ 
wu tɛɛlee li ni wɛ. 

  
Wu wa yaa wu pye ni wu tɛɛnnɛ funŋↄ tɛgɛsariyaa ni wu poliki koro tɛgɛsariyaa pu 

nivamaa ni, wu koolo di ɲↄ, ni wu dee. 
 
 Wu wa yaa wu lɛ ma lↄ yee 35 na ma shɛ nↄ yee 75 na peresidaanra ti kaakile sɛmɛ wu 

calege ki na, li di wu ta wu naha ja peresidaanra baari wu pye.  
 
Sariyageŋɛ 47 : Peresidanfↄmↄ wu zhↄↄnri vote naha bye cabyaa kɛlɛɛ shishɛɛrɛ ni 

kaguro, li bu gbere, ni cabyaa kɛlɛɛ gbaara, li bu dↄↄnnↄ, ma peresidanlɛ wu wo fanha ki 
xhↄ wu shaanri. 

  
Sariyageŋɛ 48 : Fiige Peresidan wu wa ba lↄ votepye poni niŋɛ taaga ni nigin mu.  
 
Kee ɲↄ ki bu ɲɛ ta vote tↄɲii nizhiile li ni wɛ, vote tↄɲii shuun woo ma gbegele kari caŋa 

taanri wogo ki, gemu wa taha vote funŋↄ nidaya yi jojaaga wu na, sariyagbↄ wu pɛrɛgi-
kuuri wu mu ge. 

   
Cabyaa gbarashuun funŋↄ ni, ma vote tↄɲii shuun woo wu shaanri, fanha shavↄↄ nigin wa 

bu xhuu, kelee kaa la na wu sige tayerege lↄ wu na, vote keree ki ni Sariyagbↄ-pɛrɛgi-
kuuri naha ja vote wu nunuŋᴐ ; ga wee nunuŋɔ wa yaa wu ye cabyaa kɛ ni kaguro na 
wɛ. 

  
Vote tↄɲii shuun woo li wa ba gbegele fanha shavɛɛ shuun shɔhɔ ni, peemu wo vote taa 

wa ɲɛhɛ ye pu samaa woo pu na ge. 
  
Fanha shavↄↄ wemu wa vote niɲɛhɛmɛ ta ge, wee ma lↄ pye peresidan wu. 

Fanhashavɛɛ pu ni, wa bu xhu, kelee ma wuyɛ nu wolo, kelee ma sige vote pyege na, vote 
wu ma gori mugu fanhashavɔɔ wu mu, wemu wo vote taa ɲↄ ki wa ɲɛhɛ taha ge. 

   
Vote tↄɲii shuun wu shↄhↄ ni, fanhashavɔɔ wa bu xhu, kelee kaa la na wu sige vote pyege 

na, Sariyagbↄ-pɛrɛgi-kuuri naha ja vote wu nuruŋᴐ wu jo, ga wee nuruŋᴐ wu kanha ye 
cabyaa kɛ ni kaguro na wɛ. 

  
Sariyageŋɛ 49 : Vote wu ɲↄ wu bɛrɛgi wa byi Sariyagbↄ-pɛrɛgi-kuuri wu mu, wemu wa 

dɛn na yu partii pu kashagaa ɲuŋↄ ni, na vote funŋↄ nidaya yi niponi yu na jaaga ge.  
  
Sariyageŋɛ 50 : Sariya wu wa tayerelↄyↄ yi ɲↄfani, yemu yi wa saha ni peresidan vote 

wu ni ge. 
 
Sariyageŋɛ 51 : Perezidan baari wu naha zhiri ni politiki baari wa yafiin ni wɛ, ni manda 

watii yafiin ni wɛ, kelee ni foroba baari wa yafiin ni wɛ, kelee kabyishaara kapyee la 
yafiin ni wɛ.  

  
Sariyageŋɛ 52 : Ma wu yaha wu manda wu funŋↄ ni, fiige ki Perezidan wu naha ja li pye 

wuyɛ keŋɛ fεni, kelee watii keŋɛ fεni, ni yara yafiin sha bye wuyɛ woo kelee ma li lɔ 
fiigefanha ki kyɛ tɛyɛ yi ni wɛ. Wu naha ja tayerege lↄ wuyɛ keŋɛ fɛni, kelee watii keŋɛ 
fɛni, foroba baarikaanra kelee yɛkɛɛrɛ baarikaanra kpɛɛngɛ na, fimarana baariɲↄgbↄyↄ 
yi mu wɛ, kelee fanhagbagbↄyↄ yi mu wɛ, kelee yemu yi wa yaha wu wo bɛrɛgi funŋↄ ni 
ge. 

  
Sariyageŋɛ 53 : Fiige Peresidan wu bu bye wu naha ja wu baari wu pye tɛɛgbeere funŋↄ 

ni wɛ, wu fanha ki naha ɲεri gan lee tɛɛ li funŋↄ ni, minisirilii ɲuŋↄfↄↄ wu mu. 
  
Perezidan wu bu wu tayerege yaha, ma li ɲuŋↄ pye kaa la bɛɛri, kelee wu naha ja wu 

tayerege baari pye wɛ, Sariya-lↄ-gbaan li Perezidan wu, Sena Perezidan wu ni 
minisirilii ɲuŋↄfↄↄ wu ma binɛ nↄ Sariyagbↄ-pɛrɛgi-kuuri wu ɲuŋↄfↄↄ wu na, na yi jo wu 
mu, wee ma li kaa cɛ ni sariya ni, na wu baari wu ɲɛri kan Sariya-lↄ-gbaan li Peresidan 
wu mu. Wee bu see baari wu taan wɛ, kelee wu bu zhe wu ni, kelee wu na xu, baari wu 
ma gan Sena Peresidan wu mu. 

   
Peresidanfↄmↄ vote wu wa byi cabyaa kɛlɛɛ gbarashɛɛrɛ, li bu gbere, ni cabyaa xhuu 

nigin ni kɛlɛɛ shuun, li bu dↄnnↄ, tatεεngɛ ki niwaga kelee ki jalↄbaara ti zɛɛrɛ kadugo. 
Shɛn wemu wu wa fiige Perezidan fɛ le ge, wee naha ja tayerege lᴐ                                                                                                                                                                                                                                                                             

tee fanhashaara vote wu ni wɛ. 
Tayerege yahala la bɛɛri ni, fɛlevↄↄ naha ja we sariyagbↄ we sariyageye 57, 60, 69, 70 ni 

184 koro ɲaari wɛ. 
 
Sariyageŋɛ 54 : Perezidanfↄmↄ wu wa ba baari wu ɲucoo, ma saha ni Perezidanlɛ wu 

wo manda tɛɛxᴐↄ li ni. 
 
Sariyageŋɛ 55 : Sani jo wu baari wu lↄ ge, Perezidanfↄmↄ wu ma yé kaaya yé pye 

Sariyagbↄ-pɛrɛgi-kuuri wu ɲahagbaa na, wemu wa tɛɛn li mɛgɛ tɛɛnnɛ na ge : 

« Mi wa kali Kilɛ ni Mali yɛfɛɛrɛ sipyiire ti ɲii na, ni gbↄmↄ taha, si gbↄmↄ pye ta dari fiige 
sariyagbↄ wu ni fiige sariyaa pu na, si da bɛrɛgi fiige bɛɛri nule fanha ki na, si da na baari 
wu pyi fiigeshɛɛn kudↄↄn wu kaa na, si da bɛrɛgi sipya tɛgɛsariyaa ni wu ni wu 

Kajabpyegee ki na, ni da bɛrɛgi demokarasi funŋↄ katagaa ni foroba yaara ti na, si fanha le 
fiigeshɛɛn pu niginre ti ni, fiige ki yɛfɛɛrɛ ni fiige ki daabaara ti ni, si da dooni tɛyɛ bɛɛri 
ni, fige ni sariya ɲaari shɛn toromɔ ni, si da kaa la bɛɛri pyi Afiriki niginre kaa na.   

 
Nɛ bu le ɲↄmii le kaagi, fiigeshɛɛn pu pu danaya wu shↄ na na, pu di sariya wu pala na 

ɲuŋↄ ni, ni wu fanha ki bɛɛri ni ». 
 
Sariyageŋɛ 56 : Perezidan wu teŋɛkeree ki kadugo, cabyaa gbarashuun tɛɛ funŋↄ ni, 

fiige Peresidanfɔmɔ wu ma wu wo keŋɛyaara ti sɛmɛ yaa kan fiige Yaara-jateco-kuuri 
Peresidan wu mu. Tee keŋɛyaara sɛmɛ wu yaavↄnↄ wa byi yee la bɛɛri ni baari 
tɛɛyahala li ni. 

 
Fiige Yaara-jateco-kuuri Peresidan wu ma keŋɛyaara sɛmɛ wu gan ni yaavↄŋᴐᴐ ki bɛɛri 

ɲahapaara fiigeshɛɛn pu mu.  
  
Sariyageŋɛ 57 : Fiige Perezidan wu wa minisiri shiimɛ wu teŋɛni, na wu baari wu xoo 
 Wee wu wa Guvɛrinema wu funŋↄshɛɛn pu samaa bε teŋɛni wu ni minisirishiimɛ wu 

dɛεnjo kadugo na, na pu baari wu xoo. 
  
Sariyageŋɛ 58 : Fiige Perezidan wu wa minisirilii binɛnɛ li ɲuŋↄfɛɛrɛ loo. Minisirishiimɛ 

wu ma fara wu na, wu wo li koro gan na, baari nizimɛ ɲuŋↄ ni. 
  
Sariyageŋɛ 59 : Fiige Perezidan wu wa ba keŋɛfɛ taha sariyasɛmɛlɛɛ pu na, cabyaa kɛ ni 

kaguro pu nilↄxhↄↄ pu gan wu kadugo Guvɛrinema wu mu. 
 
Tᴐvuyo kaa bu ba, perezidan wu keŋɛfɛ yaha tɛɛ li mɔ wu ma nuruŋɔ yaha cabyaa 

gbarataanri na. 
  
Sani jo lee tɛɛ li xhↄ ge, wu naha ja dɛεnjofↄmↄ sha wee sariya wu ɲuŋↄ ni, kelee wu 

sariyageye ya ɲuŋↄ ni. 
  
Were dɛεnjofↄmↄ kaa naha ja zhe wɛ, wu di naha keŋɛfɛ daha tɛɛ li nuruŋɔ zhɛ ɲaha na. 
  
Sariyageŋɛ 60 : Fiige Perezidan wu, wu yɛ kyɛ na, kelee Parilema wu gbaya shuun wu 

perezidaan li binɛ zha na, Sariyagbↄ-pɛrɛgi-kuuri wu funŋↄ woyo jɛ kadugo, yemu wa 
ka fiige foroba kibaruya sɛmɛ wu ni ge, wu naha ja foroba kudↄↄn kaa la bɛɛri, sariya 
porozhe wa bɛɛri, wemu wu wa foroba fanha ki gemɛ wu ɲuŋↄ ni ge, yaha 
ereferandↄↄmu na. 

  
Porozhe wu bu vote ereferandↄↄmu wu koro fɛni, Perezidan wu ma keŋɛfɛ taha wu na, 

ma saha ni sariyageŋɛ 59 wu tɛɛgɛɛ nizhɛgɛɛ ni.   

Sariyageŋɛ 61 : Tↄɲii nigin yee li funŋↄ ni, fiige Perezidan wu ma kafila jo parilema wu 
gbaya shuun wu nibinɛyɛ yi ɲahagbaa na, fiige ki yahala li ɲuŋↄ ni. 

 Sariyageŋɛ 62 : Fiige Perezidan wu wa wuyɛ funŋↄ shɛɛ fiige Sariya-lↄ-gbaan li ni Sena 
wu na kafila nigaŋa koro fɛni, wemu wu wa ba gan kalaa Sariya-lↄ-gbaan li Perezidan 
wu ni Sena Perezidan wu mu ge. Ma ta pu wa binɛnɛ na wɛ, Sariya-lↄ-gbaan li ni Sena 
wu ma binɛ tɛɛn li mɛgɛ na. 

 
 Sariyageŋɛ 63 : Fiige Perezidan wu ɲɛ sↄrↄlasii pu ni ɲaɲiŋɛteŋɛvɛɛ ɲuŋↄfɛgbↄ wu. 

Were wu wa ɲaɲiŋɛteŋɛvεε kuluŋↄ ki ni fiige ki shazhosigenɛ tɛɛnŋɛɛ kuluyo ɲuŋↄfɛɛrɛ 
ti luu. 

   
Fiige Perezidan wu wa ba bɛɛri yiriyere wu jo, na fiigeshɛn wa bɛɛri tayerege lↄgaŋaa 

shɛ fiige ki shazhosigenɛ ni, li bu da nagↄ fiige ɲaɲiŋɛ xo wa li pye wajibi kaa. 
    
Sariyageŋɛ 64 : Fiige Perezidan wu ɲɛ Kiirikↄↄn Fugba Kuluŋↄ ɲuŋↄfↄↄ wu. 
  
Sariyageŋɛ 65 : Fiige Perezidan wu wa kasoxↄↄrↄ tɛgɛsariya wu ɲaari. Wee wu wa 

kakuunↄ-dahani-sariyaa pu loo. 
  
Sariyageŋɛ 66 : Fiige Perezidan wu wa ba wu keŋɛfɛ taha ↄridonansii pu ni dekɛrɛɛ pu 

na, peemu wa lↄ minisirilii binɛnɛ ni ge.   
 
Sariyageŋɛ 67 : Fiige Perezidan wu wa sipyii pu teŋɛni sivilii baariɲↄgbↄyↄ ni sↄrↄlasii 

baariɲↄgbↄyↄ ɲuŋɔfɛɛrɛ na, yemu kaa sariya wa jo ge. 
  
Fiige cemɛ-cɛ-yɛrɛyɛ yi karaŋavↄↄ wu, jaalafɛgbↄɔ pu, anbasadɛɛrii pu ni li mɛgɛ 

tuntunmↄↄ pu, erezhᴐᴐn guvɛrinɛɛri pu, fanhagbagbↄyↄ yi ɲuŋↄfɛɛ pu, wa teŋɛni ni 
dekɛrɛ ni, wemu wa loo minisirilii binɛnɛ funŋↄ ni ge. 

  
Fanhatatɛɛngɛ gan wa yaa ma sereŋɛ baaricɛnɛ, baaribyemↄ ni dee wu ɲuŋↄ ni. 
  
Sariyageŋɛ 68 : Fiige Perezidan wu wa ba, danayadaha koro fɛni, anbasadɛɛrii pu ni li 

mɛgɛ tundunmↄↄ pu yaha shɛ dɛɛn, fideye yi ni koŋↄ tↄyↄ yi taan. 
  
Danaya wa dari fideye Anbasadɛɛri pu ni li mɛgɛ tundunmↄↄ pu na, na pu yari na ma wu 

taan.  
 
Sariyageŋɛ 69 : Fiige Perezidan wu naha ja, Parilema wu gbaya shuun Perezidaan pu ni 

Sariyagbↄ-pɛrɛgi-kuuri Perezidan wu fungɔnyɔ da kadugo, fiige Sariya-lↄ-gbaan li ja.  
  
Sariya-lↄ-gbaan li ja wa yafiin naha ja bye depitee manda yebyaa kɛ ni shuun nizhiiye yi 

funŋↄ ni wɛ, wu naha ja bye bɛ, li bu da na Perezidan wu zhan fungaa sɛmɛ wa koro ta 
xɔ.  

  
Depitee vote ma bye wu cabyaa kɛlɛɛ gbaara, li bu gbere, ni xhuu nigin ni kɛlɛɛ shuun, li 

bu mↄ, Sariya-lↄ-gbaan li ja wu kadugo. 
   
Javↄnↄ naha ja bye wee vote wu kadugo yee li ni wɛ.  

Tɛɛ lemu kaa wa shɛ, ge sariyageŋɛ ge koro taanri woo li ni ge, lee tɛɛ li ba xhↄ, ma li ta 
depitevote wa gbegele wɛ, fiige Sariya-lↄ-gbaan lemu wa ja ge, wee naha nuru deŋɛ wu 
baari wu na. 

  
Sariyageŋɛ 70 : Fiige fanhagbaya yi, fiige kiyɛfɛɛrɛ ti, fiige ki daabaara ti, fiiye shↄhↄ 

ɲↄmɛkanya yi bu saha wirikikuunↄ wiriki tɛbile ni, sariyagbↄ funŋↄ fanhagbaya yi 
ɲaarigana saanna li bi su yere, fiige Perezidan wu ma li mɛgɛ sariyaa lↄ, peemu lↄ wa 
pyi wajibi ge, keree ge tɛɛ li ni ge, minisirishimɛ, Sariya-lↄ-gbaan li Perezidan wu, Sena 
Perezidan wu ni Sariyagbↄ-pɛrɛgi-kuuri wu Perezidan fungɔnyɔ da kadugo na. 

  
Wu na yi taha fiige shɛɛn niwegee na, kafila jooro koro na.  
 
Parilema wu na binɛ tɛɛn wu tɛgɛ na. 
Fiige Perezidan wu wo li mεgε senε wu ɲaari wu wa yaa, cogo wa yafiin na, ni la kaagi 
 fiige ki yεfεεrε ti, kelee ki ɲiŋε ki daabaara ti na wε. Lee wa yaa ni la kaagi fiige ki yɛfɛɛrɛ 

ti ni fiige ki daabaara ti na wɛ. 
  
Perezidan wu li mɛgɛ senɛ wu fanha wa yaa na li shaa, la je fiige fanha dahadoro wu ni, 

ni fanhagbaya yi dɛrɛŋɛ wu baaripyegana nilɛɛ li ni tɛɛgbeere funŋↄ ni, bari di li wa jo 
fanha sariyagbↄ funŋↄ ni ge.  

   
Li mɛgɛ senɛ fanhaɲaari wu funŋↄ ni, fiige fanhagbaha ka yafiin naha ja ja, kelee ma ki 

baari wu kↄn yerege wɛ. 
  
Fyɛlɛɛ peemu wa yaha tↄↄyↄ na sariya wu tɛyɛ ni ge, li mɛgɛ senɛ fanha ki ni pee naha ja 

ɲaari tun, ni Parilema wu keŋɛfɛ ɲɛ yaha pu na wɛ, cabyaa kɛlɛɛ gbarashɛɛrɛ tɛɛ funŋↄ 
ni, pu ɲaari wu ɲↄconↄ li kadugo. 

  
Sariyageŋɛ 71 : Fiige Perezidan wu naha ja wu kapyegee kee ɲεrigan minisirishiimɛ wu 

mu. 
Fiige Perezidan wu wo sariyalↄↄ pu, li bu foro peemu ka sariyageye 57, 60, 65, 69 ni 70 

ni, ma fara ge sariyageŋɛ ge koro nizhiile li na ge, Minisirishiimɛ wa ba kenεfε taha pu 
na, ni li kaa bu bye bɛ, li mɛgɛ minisirilii bɛ na lee ninunɔ pye. 

  
Sariyageŋɛ 72 : Sariya wu wa kudↄↄn yakanya shɛɛ, yemu naha gan fiige Perezidan wu 

ni Perezidanlɛɛ pu mu ge, peemu wa kori yaha na pu tɛɛnnɛ funŋↄ tɛgɛsariyaa kudↄↄn 
wo ge. 

  
Sariyageŋɛ 73 : Perezidan wu fɛ naha ja wolo keree na, geemu pu wa bye javakuunↄ ge. 
 
 Wu naha ja dirigi zhan parilema wu mu, ma li ŋuŋↄ pye javakuunↄ. 
  
Jafakuuŋↄ wa, li bu da na fiiige Perezidan wu wa ɲↄmii kaagi. 
   
Zhan wu fungaaa sɛmɛ ma yaha tↄↄyↄ na parilema gbaha ka bɛɛri funŋↄshɛɛn mu. Lee 

naha koro ta, ni li funŋↄshɛɛn taaya taanri wu funŋɔ shuun ɲɛ keŋɛfɛ taha wu na wɛ. 

Gbaha gemu nibyee li ɲɛ ge, kee ma nↄ li mɛgɛ kuluŋↄ na, kee ma keree ki bɛɛri ɲahasha 
na ɲɔjomɔ lɔ, peemu kadugo, kaɲuŋↄ ki ma li sha cɛ ni kaɲahashaara ti naha gori tɔɔyɔ 
na. 

   
Kuluŋↄ ki bu li shɛɛ, na li kaɲuŋↄ wa pɛlɛ pu daha toro ni kaɲahashaara ti ni wɛ, wu zhan 

keree ki ɲɔ ma yaha. 
  
Kuluŋↄ ki bu li shɛɛ, na li kaɲuŋↄ wa kaɲahasahaara ti daha toro, ki ma jaagi sɛmɛ yaa ni 

pu tↄrↄ tasinyɛ ni, wemu naha yaha vote na, gbaha ki funŋↄshɛɛn pu taagbↄhↄ ki da kaa 
na ge. 

  
Jaagisɛmɛ bu koro ta, nↄ ma bye ge ki gbaha ki bɛ na, cabyaa gbarataanri tɛɛ funŋↄ ni, 

kee wa yaa ki ki funŋↄ shɛɛ, ma saha ni nizhiige ki ni, cabyaa kɛ ni kaguro tɛɛ funŋↄ ni. 
Jaagi sɛmɛ bu bye wu ya lↄ wɛ, zhan keree ki ɲɔ ma yaha. 

   
Gbaya shuun wo jaagi zhan wu ma ba ni fiige Perezidan wu fanha fatↄŋↄ ki laha wu ni, 

tɛbile ni. 
  
Parilema wu gbaya shuun funŋↄshɛɛn ma binɛ tɛɛn puyɛ shↄhↄ ni, na kafila teŋɛ 

Perezidan wu zhan wu ɲuŋↄ ni. Zhan wu ma jo parilema wu shɛɛn taaya shishɛɛrɛ 
taanri wu mu. 

  
Peemu wo vote wu wa sↄ Perezidan wu zhan na ge, pere yɛ pu wa ba dↄrↄ. 
  
Gbaya shuun shↄhↄ binɛdɛɛn wu ɲuŋↄfɛɛrɛ ti wa ba gan Kuuri Supɛrɛmu Perezidan wu 

mu. 
  
Fiige Perezidan wu wa ni avoka lↄ tɛgɛsariya ni. Wu naha ja wuyɛ pye dɛgi ni wu nidaan 

avokaa ni jaagisɛmɛ wu keree ki bɛɛri funŋↄ ni. 
  
Sariyagbↄ-ɲofa-sariya naha ge sariyageŋɛ ge torogana li shɛ. 
 
Sariyageŋɛ 74 : Fiige Perezidan wu wa jaagi fↄↄ kiiri-kↄn-gbaya yi ɲahagbaa na, ma saha 

ni kekuunŋɔɔ ni kapegee ni, geemu wa pye wu baari wu kadugo ge. 
  
Ga, wu naha ja zhalɔ bye kaasɛɛrɛ kelee ma lɔ le kaa niŋɛ ni, ni kibaruyakaanra na, keree 

ɲahapaara na, kelee ma wu fɛ wolo, fo ma shɛ nↄ wu fanha tɛɛxɔɔ li na. Kapee yahazhan 
la bɛɛri tɛɛ la bɛɛri kelee li tɛɛ la doro wa bɛɛri wa kↄn yereŋɛ. 

  
Keree geemu ki wa, kelee keree lↄgaŋaa geemu ki wa kↄn yereŋɛ ge, koro di wa pari ki 

ɲaha na ge, kee naha ja lↄvonↄ lↄ wu kaa na, yeŋɛ nigin, baari wu yaha kadugo na. 

KAFILA CEREGE II : GUVԐRINEMA WU 
 
Sariyageŋɛ 75 : Guvɛrinema funŋↄshɛɛn pu ɲɛ minisirishiimɛ wu, wemu wu ɲɛ 

guvɛrinema ɲuŋↄfↄↄ wu, ni minisirilee pu.   
Li mɛgɛ sariya wu wa guvɛrinema funŋↄshɛɛn ɲↄ shɛɛ. 

Sariyageŋε 76 : Guvɛrinema wu wa fiige politiki wu torogo, wemu wa shɛ fiige 

Perezidan wu mu ge. Fiige-mara-fanha ki wa kiyɛ kyɛ na. 

Sariyageŋε 77 : Minisirishiimɛ wu ɲɛ guvɛrinema ɲuŋᴐfᴐɔ. Lee koo li na, wee wu wa 

guvɛrinema wu baari wu ɲahatiini. 

Wu wa yere ni sariyaa wu ɲaari wu ni. Li bu foro sariyageye 66 ni 67 funŋↄ nijoyo yi ni, 

wee wu wa sariya funŋↄ fanha ki ɲaari.  

Wu naha ja wu fanhaya ya ɲɛri gan minisirilee pu mu. 

Wu wa ba fiige Perezidan wu fɛle minisirilee binɛnɛ ɲuŋↄfɛɛrɛ ti ni, li kaa na, ni li mɛgɛ 
baari na. 

Wu wa ba fiige Perezidan wu fɛle fiige ɲaɲiŋɛ deŋɛ wu ni fiige ki shazhosigenɛ li kuluŋↄ 

ki ɲuŋↄfɛɛrɛ ti na. 

Li kaa bu bye, keŋɛfɛ patii bɛ wa ba daha Minisirishiimɛ wu wo sariyaa pu na, minisirilee 

mu, peemu wa yere ni pu ɲaari wu ni ge.              

Sariyageŋε 78 : Guvεrinema wu ɲε keree fᴐ wu fiige Perezidan ɲahagbaa na. 

Sariyageŋε 79 : Guvεrinema funŋↄshɛɛn pu wa ba pu keŋɛyaara-tↄrↄ-sɛmɛ kan fiige 

Yaara-jateco-kuuri Perezidan wu mu, cabyaa kɛlɛɛ taanri tɛɛ funŋↄ ni. 

Fiige Yaara-jateco-kuuri Perezidan wu ma yi jo nↄ fiige shɛɛn pu na, na keŋɛyaara-tↄrↄ-

sɛmɛ yaa wu taha fiige shɛɛn nuwegee na, ma fara wu ɲɛri bɛ na. 

Sariyageŋɛ 52 funŋↄ nijoyo yi naha ja ɲaari Guvɛrinema wu funŋↄshɛɛn pu na.    

Sariyageŋε 80 : Minisirishiimɛ wu ma baari nibye-tɛgi-sɛmɛ shεɛ parilema wu 

ɲahagbaa na. We zhɛ wu wa byi gbaya shuun nigin nigin wu bɛɛri ɲahagbaa na, cabyaa 

kεlεε taanri, li bu dᴐᴐnnᴐ Perezidan wu wo kafila wu kadugo, fiige ki yahala li ɲuŋↄ ni. 

Lee kadugo, li kaa bu bye, kafilafaala ni naxhaara naha bye daha, yi ɲuŋↄ na gbo ni 

kashagaa ni, vote baa. 

 

Sariyageŋε 81 : Guvɛrinema wu funŋↄshɛɛn baari wu naha ja zhiri ni parilema baari 

manda wa yafiin ni wɛ, ni baariɲↄ fɛle ni, baariɲↄ ka yafiin mɛgɛ tayerege-lↄ-baari ni, 

fiige funŋↄ ni wɛ, ni foroba baari wa yafiin ni wɛ, ni lada kapyee la yafiin ni wɛ. 

 

Sariyageŋε 82 : Guvɛrinema wu funŋↄshɛɛn pu wa jaagi pu sariya wu ɲahagbaa na, 

kapegee kelee kekuunŋɔɔ bye na, pu baari wu koro na. 

 

Fɛ wolo wu ni keree ɲahazha wu ɲɛ Kuuri Supεrεmu wo baari. Kiiri wu wa gↄↄn foroba 

kapegee kiirigbaya mu. 

 

Fɛ woolo li, keree ɲahashaara ti ni kiirikↄↄnrↄ ti kabaŋa na, kapegee kiirikↄↄnrↄ lↄgana 

sariya wu funŋᴐ nijoyo yi wa ɲaari. 

KAFILA CEREGE III : FANHAGBAHA 

Sariyageŋε 83 : Fiige-mara-fanha ki wa foroba kudↄↄn kapyegee baari wu pyi pyegaŋaa 

ka niɲɛhɛŋɛɛ na, kapyegee geemu byekaana baariɲↄyↄ yi wa mugu ge. 

 

Sariyageŋε 84 : Fiige-mara-fanha ki wa ki tayerege loo lada wu, sipyiire ti, ni kalεgεε ki 

ɲahazhɛ wu ni, ni jaabi gan ni, bari li wa yaa li bye ge, fiige shɛɛn pu ni maxoɲↄvɛɛ 

kashagaa ki na, fige funŋↄ ni, ni gbↄmɔ daha funŋↄ ni, sipya tεgεsariyaa pu na, ni 

demokarasi wu na.   

 

Sariyageŋε 85 : Li wajibi wa fiige-mara-baariɲↄyↄ yi baaripyee pu baari wu funŋᴐ ni, pu 

da gbᴐmᴐ tari foroba baari tindugoŋↄᴐ ki na, geemu ɲɛ : sariya ɲaari wu, bɛɛri daanna 

wu, zhᴐᴐnrᴐgᴐ baara ti, daanna kabaya bɛɛri na, ni keree dahadoro wu. 

 

Pu wa yaa pu torogana lᴐ lemu wa gbᴐmᴐ tari shiige korogoo ki na, ni baari kozaanŋaa ki 

na ge, li mɛgɛ na, saanma ni dee wu. 

Sariyageŋε 86 : Fanha ki wa ba li tↄrↄsin, ni fimara baaripyee lᴐwa pye funvige pyegana 
funŋᴐ ni, lemu wa sipyii gεshɛhε wu taanna ge, na pu baari wu ɲahazhε sereŋε kacεnε 
ni baaricεnε na.  

Sariyageŋε 87 : Fiige ki wa ba tɔrɔsin ni marafanha baaripyee pu le 

baaripyeganasaanna, lada ni ɲaɲiŋɛ ni, pu wo baari wu pyezaanma kaa na. 

KAFILA CEREGE IV : YƐKYԐ FIIGE-MARA-FANHAYA YI 

Sariyageŋε 88 : Yɛkyɛ fiige-mara-fanhaya yi wa yi wo baari wu pye ma naha jo 

susudɛgɛlɛ, kaɲahawoolo li, kaɲahashaara ti ni keree bεrεgi, kajabyegee ki, ni shɛn 

nigin tεgεsariyaa shazhosigenɛ li, votee pu gbegele wu, ni pu gararaŋa wu koro na. 

Yɛkyɛ fiige-mara-fanhaya yi wa teŋɛ sariya wu mu. 

KAFILA CEREGE V : SƆRƆLASII PU NI ƝAƝIŊԐ-TԐŊԐ-FANHAYA YI 

Sariyageŋε 89 : Sᴐrᴐlasii pu ni fiige ɲaɲiŋε-teŋɛ-fanha ki kaɲuŋↄ ɲε, ma fiige ki ɲiŋɛ ki 

daabaara shazhosigenɛ pye, ma sipyii pu ni pu keŋɛyaara ti shazhosigenɛ pye, ma 

ɲaɲiŋɛ teŋɛ fiige ki ni, ni ma sariyaa pu torogoo.  

 

Pu wa pu taa loo fiige ki lada wu, sipyiire ti, kalɛgɛɛ ki ɲahazhɛ wu, ni fiige mahama pu ni 

ki shazhosigenɛ li ni. 

 

Sariyageŋε 90 : Sᴐrᴐlasii pu ni ɲaɲiŋε-teŋɛ-baariɲↄyↄ yi wa fiige ki wo baari na. Foroba 
fanha ki baaripyee pu ɲɛ, pu wa politiki ni wε, na ɲε politiki fanha kyɛ na. 

 
Sariyageŋε 91 : Sᴐrᴐlasii naha ja le ɲaɲiŋɛ-teŋɛ-keree ni, pyegaŋaa ka yafiin na, ni 

geemu ɲɛ shɛ sariya funŋↄ ni wɛ. 

Sariyageŋε 92 : Sᴐrᴐlasii ni ɲaɲiŋε-teŋɛ-baaripyee naha ja pu tayerege lↄ fiige kadugo, 

bɛ, ɲaɲiŋɛ ni funŋↄ-ɲiŋɛ-baari kaa ni, gbↄmↄ daha koro na MALI ni fiiye shↄhↄ ɲↄmii 
kangaa ki woo na.  

Sariyageŋε 93 : Fiigefanha wa ba tɔrɔsin kɛni sↄrↄlasii pu ni ɲaɲiŋɛ-teŋɛ-baaripyee pu 
gori yaha ni senɛ, senɛgbↄ, sipyii, ni yɛrɛyɛ ni, yemu naha pu baaripyemɛ fahaga pu mu 
ge. Tere yaara ti ni yɛrɛyɛ funŋɔbɔri wu wa byi funŋɔ-pɔri-sariyaa koro fɛ ni.  

KAFILA TAYEREGE IV : SARIYA-LƆ-FANHA KI 

KAFILA CEREGE I: TΕYEREGBƆYƆ YI 

Sariyageŋε 94 : Sariya-lↄ-fanha ki wa ɲaari Parilema wu mu. 

Parilema wu wa sariya wu voteni, na wu tayerege loo foroba polikii pu jateconↄ li ni. 

Sariyageŋε 95 : Gbaya shuun wu wa Parilema wu na : ni Sena wu.  

Kↄngɛrɛ wu ɲε parilema wu gbaya shuun wu binɛdɛɛn wu. Kᴐngεrε wu Perezidaanra ti 
wa byi Sariya-lↄ-gbaan li Perezidan wu mu, wu Perezidan tahara ti di wa byi Sena 
Perezidan wu mu. 

 
Sariyageŋε 96 : Sariya-lↄ-gbaan li funŋↄshɛɛn pu wa byi depitee.  

 Depitee pu wa zhↄↄnri na loo yee kaguro bye kaa na, fiigeshɛɛn pu bɛɛri vote koro na. 
Vote tuugo naha ja bye taagbↄhↄ, daanna lↄ, ni wirigilↄ. 

 
Malishɛɛn peemu wa tɛɛn fiige kadugo ge, pee mɛgɛ shɛɛn naha je fiige sariyalↄgbaan li 

ni jegaŋaa na, geemu wa shɛ sariya wu mu ge.  
 
Sariyageŋε 97 : Sena wu funŋᴐshɛɛn pu wa byi senatεɛrii. 

Sena wu wa faanri ni funŋↄshɛɛn taaya shishɛɛrɛ taaya taanri wu ni, peemu wa lↄ fiige 
shɛɛn shɛnlↄyↄ vote koro fɛni, peemu wa tɛɛnŋɛɛ funŋↄshɛɛn tayerege ɲini ge, taaya 
shishɛɛrɛ taaga nigin ni peemu wa tee lↄ, na ɲɛ kalɛɛ fanhaya yi ni tɛɛnnɛ shɛngbↄↄ pu, 
Mali shɛɛn peemu pu wa tɛɛn fiige ki kadugo ni shɛngbↄↄ peemu pu wa fiige-ɲuŋↄ-
yirige-keree pye ge. 

 
Sena wu funŋↄshɛɛn pu manda ɲɛ yee kaguro. 

Sariyageŋε 98 : Wa yafiin naha ja binɛ bye Sariya-lↄ-gbaan li funŋↄshɛn ni Sena 

funŋↄshɛn wɛ. 

Sariyageŋε 99 : Sariya wu wa depitee lↄgaŋaa shɛɛ ni je Sariya-lↄ-gbaan li ni. Wu wa 
Senatɛɛrii bɛ wo lↄgaŋaa kelee pu shɛgaŋaa ki shɛɛ. 

 
Sariyageŋε 100 : Sariyagbↄ-ɲↄfa-sariya wa wa gbaya shuun nigin nigin wu bɛɛri 

funŋↄshɛɛn ɲɔ shɛɛ, pu lↄgaŋaa shɛɛ, pu lↄbaara kaɲuyↄ yi ni zhiribaara kaɲuyↄ yi shɛɛ. 
Wu wa nuru li shɛɛ, korogoo geemu ni pu fɛ naha ja le, pu tayerege niwaga bu bye ge. 

Sariyageŋε 101 : Sariyagbↄ ɲↄfaara sariya wu wa depitee ni senatɛɛrii pu wo kanhama 

sara ni baari funŋↄ yataya yi saya shɛɛ. 

 

Sariyageŋε 102 : Pu deŋε xhↄ wu kadugo na, fanha ki mu, cabyaa kεlεε taanri tɛɛ funŋᴐ 

ni, fiige Yaara-jateco-kuuri Perezidan wu ma depitee pu ni senatɛɛrii keŋɛyaara ti tↄrↄ 

sɛmɛlɛɛ pu ta.   

Pee sɛmɛlɛɛ pu wa ɲɛri yee bɛɛri, ni depitee pu baari wu tɛɛxↄↄ li ni. 

Fiige Yaara-jateco-kuuri Perezidan wu ma yi jo nↄ fiige shɛɛn pu na, na keŋɛyaara-tↄrↄ- 

sɛmɛ yaa wu taha fiige shɛɛn niwegee na, ma fara pu ɲɛri bɛ na. 

 

Sariyageŋɛ103 : Fanhafatↄŋↄ wa dↄni depitee ni senatɛɛrii pu na, pu baari wu yɛ koro 
na. Pu naha ja fɛ wolo, kelee ma pu sha na pu co, na pu tↄ, kelee ma pu kiiri, ma li ɲuŋↄ 
pye pu kayejoyo, kelee votepyegee ki, depitee binɛŋɛɛ ki funŋↄ ni.   

 
Sariyageŋɛ 104 : Depite wa bɛɛri kelee senatɛɛri wa bɛɛri wemu wa co kapetiile bye na 

wu di wa ta fiinŋi wɛ, kiirikↄↄnrↄ minisiri naha wee wo manda wu shↄ wu na. Lee 
ninunɔ li ɲɛ, li bu da senatɛɛri wu kelee depite wa co, na sariya shan wu na kakuunↄ na, 
pa kanhama taha wu na pemu wa yaa ni yee nigin kasotɔnɔ ni ge, yɛrɛgɛ tɛɛ di wa ta li 
ni wɛ. 

 
Sariyageŋɛ105 : Manda wa bɛɛri wu wa kan ma taha kaa na ge, we naha voro wɛ.   
 
Parilema wu funŋↄshɛɛn vote tɛgɛsariya wu wa yaha wa bɛɛri kyɛ na. Li mɛgɛ sariya 

naha ja koro kan watii mu, wu vote ma mɛgɛ na. Lee funŋↄ ni, wa yafiin naha ja koro 
gan ta, ma ye tↄɲii nigin na wɛ. 

 
Sariyageŋɛ 106 : Depite wa bɛɛri, kelee senatɛɛri wa bɛɛri, wa foro wu wo politikitↄ ni 

wu ni ge, kelee tↄ ni, wu wa wemu mɛgɛ na ge, we wo manda wu naha zhↄ wu na.  
 
Voro wu kaa jɛni wu sɛmɛ yaa na. Je wu pariti watii ni, kelee tↄ watii ni, lee wa weeni ma 

naha jo voro.    
 
Depite kelee senatɛɛri wemu wa foro ge, were fɛ wa leni pyegana na, lemu naha zhɛɛ 

sariyasɛmɛgbɔ wu ɲↄfara lowa wu ni ge. 

KAFILA CEREGE II : SARIYA-LƆ-GBAAN LI BAARIPYEGANA LI 

Sariyageŋɛ 107 : Sariya-lↄ-gbaan li ni Sena wu wa binɛni na dɛn lada binɛnɛ na, tↄɲii 
shuun yee li funŋↄ ni.  

 
Binɛshiile li wa ɲↄ wa coni yee li ↄkutↄburuyeŋɛ baari-pye-tiin nizhiinmɛ wu caŋa. Li 

naha mↄ ye cabyaa kɛlɛɛ gbarashuun ni kaguro na wɛ.    
 
Binɛnɛ shuun woo li ɲↄ ma joni aviriliyeŋɛ ki baari-pye-tiin nizhiinmɛ caŋa ki ni, li di 

naha ja mↄ ye cabyaa kɛlɛɛ gbarashɛɛrɛ na wɛ.    

Sariyageŋɛ 108 : Parilema wu wa binɛni, na dɛn Xhaalabaa binɛnɛ na, fiige Perezidan 
wu kelee sariya-lↄ-gbaan li funŋↄshɛɛn pu, kelee Sena wu funŋↄshɛɛn taagbↄhↄ ki li kaa 
gile na.   

 
Li bu bye xhaalabaa binɛnɛ, li ɲↄ gbo sariyageŋɛ ki ma lↄ, parilema wu bu xhↄ binɛnɛ li 

kaɲuŋↄ ki ni faan, gemu kaa na pu wa binɛ ge, li bu mↄ, cabyaa kε ni kaguro, ma lᴐ li yire 
li caŋa ki na.    

 
Sariyageŋɛ 109 : Ma foro tεεgεɛ ni, geemu ni parilema pu wa binεni sariya wu koro fεni 

ge, xhaalabaa binεŋεε ki wa muru, na dᴐni ni Perezidan dekεrε ni.    
 
Sariyageŋɛ 110 : Li wajibi wa, depite wu kelee senatεɛri wu na, wu wu tayerege lᴐ baari 

kuluyo ni keree ꞃahapaara kuluyo baari wu ni, ni lee bε wε, sariya naha zhan wu na, 
wemu wu wa saha ni sariya-lᴐ-gbaan li ni Sena wu funŋᴐ-torogana-sariyaa pu ni ge.   

  
Sariyageŋɛ 111 : Parilema wu gbaha ka bεεri wa ki funŋᴐ-torogana-sariyaa sεmε yaa.  

Gbaya shuun wu ma kᴐngεrε wu funŋᴐ-torogana-sariya pu yaa.   
 
Sariyageŋɛ 112 : Sariya-lↄ-gbaan li Peresidan ni Sena wu Peresidan wu wa deŋεni manda 

wu bεεri bye kaa na.  
 
Sariyageŋɛ 113 : Sariya-lↄ-gbaan li Perezidan wu ni Sena wu Perezidan wu naha ja gᴐri 

laha pu tayereye yi ni, ma li ꞃuŋᴐ pye pu wa pu baari wu pye wu pyegana na wɛ.   
 
Kɛni wu di ja koro ta, zhan wu fungaa-sɛmɛ wu wa yaa, li bu jɛrɛ, wu keŋɛfɛ yaha, gbaha 

gemu ɲuŋↄ kaa li ɲɛ ge, kee funŋↄshɛɛn taaya taanri wu shuun wu mu.  
 
Zhan koro la yafiin naha ja lᴐ, ma saha ni Sariya-lↄ-gbaan li kelee Sena wu Perezidan wu 

ni, yeeshiigee shuun wu funŋᴐ ni, geemu wa taha pu deŋε wu na ge.    
 
Gbaha gemu ɲuŋɔ kaa li ɲɛ ge, zhan wu wa ba jo kee gbaha ki funŋᴐ shɛɛn pu taaya 

shishεεrε wu taaya taanri wu mu, kee gbaha funŋᴐ shɛɛn pyegaŋaa na, geemu wa jo 
gbaha funŋᴐ-torogana–sariya wu ni ge.    

 
Zhan wu bu bye, fiige Sariya-lↄ-gbaan li kelee Sena wu ma Perezidanfᴐmᴐ teŋε teŋεgana 

na, lemu wa shε gbaha ki funŋᴐ-torogana–sariya wu ni ge. Perezidanfᴐmᴐ ma 
Perezidanlε wu wo manda wu lᴐ nᴐ wu tεhεnɛ na.   

Sariyageŋɛ 114 : Parilema gbaya yi binεŋεε ki wa foroba. Ga, gbaha ka bεεri naha ja kiyε 
binε ki funŋᴐshɛɛn puyε shᴐhᴐ ni, kiyε kyε na, kelee guvεrinema wu wo li kaa gile na. 
Funŋᴐ-torogana-sariya wu wa lee pyegana shεε.     

 
Kaye faaya yi niboyo yi wa gani fanha jurunali wu funŋᴐ ni.   

KAFILA CEREGE III : SARIYA WU NI WU KAƝAHAWOOLO SARIYA 

Sariyageŋɛ 115 : Sariya wu wa vote parilema wu funŋↄshɛɛn taagbↄhↄ ki mu. 

Yè ɲɛ sariya wu funŋɔ keree, ma fara yaraya na, yemu yi wa tee kan sariyagbↄ wu funŋↄ 
sariyageye yatii mu ge :  

- Tɛɛnnɛ funŋↄ tɛgɛsariyaa ni sɛɛsɛɛ akiliteŋɛ kafila wemu wa jo fiigeshɛɛn pu mu, ma 
saha ni pu kajabyegee ki bye wu ni ge ;  
 

- Fanha keree, geemu wa taha fiige shɛɛn ni pu keŋɛyaara ti na, fiige shazhosigemɛɛ pu 
mu ge ;  

- Fiigeshɛɛnrɛ ti, tɛɛnnɛ funŋↄ tɛgɛsariyaa pu, sipyii pu yahala ni pu kajana, furu tuuyo 
yi, cɛnlↄↄrↄ ti ni yatorogoganya sɛmɛlɛɛ, fɛɛrɛ tuugo, tɛgɛsariyaa nidiimɛɛ, fiigeshɛɛnrɛ 
ni jagi koro nibyegee, baariɲↄyↄ yi tuuyo yi, yarafɛɛrɛ zhↄ wu ; 

- Kapegee ni kakuuŋↄↄ ni sariyashaanra, temu naha daha yi na ge, kanhama daha 
torogogana, kiiri-kↄn-polisi, jogan, kakuunↄ dahani, kiirigbaya mugu, li mɛgɛ foroba 
baaripyevɛɛ sariyasɛmɛ, kiiri baari pyevɛɛ ni kiirikↄↄn sariyasɛmɛ ;  

- Foroba baaripyevɛɛ sariyasɛmɛ ;  

- Shazhosigenɛ ni ɲaɲiŋɛ teŋɛvɛɛ sariyasɛmɛ ; 

- Kiirikↄↄn baari sariyasɛmɛ ; 

- Kalaa ni kaɲahashaara funŋɔ kalaatii ni kacɛnɛ kaɲahashaa pu sariyasɛmɛ ; 

- Baari tuuyo kuluyo sariyasɛmɛ ; 

- Wari yaagana li, labo taannagana , labo je wu ɲuŋↄtɛhɛnɛ ni labo jaariganŋaa ki; 

- Shazhosigenɛ li ni ɲaɲiŋɛdeŋɛ wu gbegelegana li ; 

- Baari funŋɔ tɛgɛsariya, tɛɛnnɛ funŋↄ ɲaɲiŋɛ sariya ni sɛndika je tɛgɛsariya pu ;  

- Kalaa wu ni kaɲahashaara ti ; 

- Kalɛgɛɛ ni yalɛyɛ shazhosigenɛ ; 

- Foroba yaara ti jateconↄ ;  

- Mahama shazhosigenɛ ; 

- Baariɲↄyↄ yi ni foroba baariɲↄyↄ yi mugu wu, yi garaŋa wu ni yi bɛrɛgi wu 
torogogaŋaa ; 

- Baariɲↄyↄ yi le wu fiige fɛɛrɛ funŋↄ ni, baariɲↄyↄ yi wolo fiige fɛɛrɛ funŋↄ ni, ni 
baariɲↄyↄ fɛɛrɛsɛmɛ gbↄnɲari wu, ma yiri foroba tɛyɛ yiri, ma ɲari yɛkɛɛrɛ tɛyɛ yi ni ; 

- Vote pyegana li ;  

- Tɛɛnŋɛɛ ki yɛkyɛ mara wu ;  

- Fiige tɛɛŋɛɛ ki yɛkyɛ mara wu ;  

- Fiige ɲiŋɛ ki mara wu sogologana li ;  

- Fiige mɛgɛ ɲiŋɛ ki garaŋa ni ki fɛɛrɛ zhↄ wu ; 

- Yashabaari wu sogologana li ; 

- Kiiri-kↄn-fanha ki sogologana li ; 

- Kiiri kanhama tahagaŋaa ki. 
 
Yee-pari-kabyaa sɛmɛ wa fiigefanha ki keŋɛyaara ti ni fiigefanha tugoro ti shɛɛ sariyagbↄ- 

ɲↄfa-sariya funŋↄ ni. 
   
Keree-funŋɔpɔri-sariyaa pu wa fiigefanha ki lada keree, sipyiire keree, kalɛgɛɛ ni fiige funŋↄ 

ɲaɲiŋɛ-ta-keree ki kashagaa shɛɛ. 
  
Sariyageŋɛ 116 : Li bu foro sariya wu funŋɔ wogoo ki ni, keree ki bɛɛri wa gbegele 

funŋɔ sariya koro fɛni.  



21 

 

   
Sariyaa peemu wa lↄ depitee vote koro na ge, ma saha ni gee keree gee ni, ma ta 

sariyagbↄ wu sanha yaha tↄↄyↄ na wɛ, pee naha ja ɲari dekɛrɛ koro fɛni, Kuuri 
Supɛrɛmu wu wo funŋↄ wo li jɛ wu kadugo. 

  
Pee sariyaa peemu pu naha ba lↄ sariyagbↄ wu yaha wu kadugo tↄↄyↄ na ge, dekɛrɛ naha 

ja pere ɲɛri wɛ, fo Sariyagbↄ-pɛrɛgi-kuuri bu li shɛɛ, na keree gbegele sariyaa pu ɲɛ. 
   
Sariyaa pu ni keree gbegele sariyaa pu wa yu na jaaga fiige fanha kibaruya-caaga-sɛmɛ 

wu ni. 
 
Sariyageŋɛ 117 : Kashin-kↄn-sɛmɛ koro wa gaan Parilema wu funŋɔ shɛɛn pu taagbↄhↄ 

ki mu, wemu wa ba binɛ tɛɛn li mɛgɛ na.  
  
Fiige Perezidan wu ma jomↄ lↄ na yi taha fiige shɛɛn pu niwegee na. 
 
Sariyageŋɛ 118 : Foroba yɛfɛɛrɛ jɛrɛŋɛ wu ni sɔrɔlasii fanha dugu wu ma yaha tɔɔyɔ na, 

minisirilee binɛnɛ koro na. 
Yi tɛɛ li bu saha dɔnnɔ ye cabyaa kɛ ni kaguro na, Parilema wa ba lee koro kan wu sagɛnɛ 

taaga ni nigin vote na. Sariya wa ma lↄ na lee pyeganŋaa shɛɛ. 

KAFILA CEREGE IV : KEREE – TOROGO-FANHA KI NI SARIYA- LƆ-FANHA KI SHƆHƆ 
KEREGEE KI 
 
Sariyagɛŋɛ 119 : Sariyaa-lↄ-fungɔngɔ ki wa yiri shizhan fiige perezidan wu ni parilema 

funŋↄshɛɛn pu ni. 
 
Sariya porozhee pu naxhaara wa byi minisirilee binɛnɛ funŋↄ ni, ni Kuuri Supɛrɛmu wu wo 

fungaa li da kadugo, na pu yaha gbaha nigin ka wo buro ɲuŋↄ ni. 
  
Yee-pari-kabyaa sariya porozhee sɛmɛlɛɛ pu wa ba fiin yaha Sariya-lↄ-gbaan li kyɛ na. 
  

Sariya porozhee peemu kashaa nizhiile li ɲɛ fiige ki gemɛ wu, tɛɛnŋɛɛ sariyasɛmɛ, fanha 
fɛɛ pu ni kalɛɛ shɛngbↄↄ pu wo sariyasɛmɛ, ma fara sariya porozhee na, peemu pu wa 
mahama pu ɲuŋɔ ni ge, ni Mali fiige kadugo shɛntɛɛnmɛɛ pu ɲuŋↄ ni ge, pee wa ba fiin 
yaha Sena wu kyɛ na. 

  
Gbaya yi baari wu lↄgana li wa, badi pu wa wu pↄrↄŋɔ wuyɛ na ge, ni badi guvɛrinema wu 

wa wu yaha tahala wuyɛ na ge, Guvɛrinema wu wo sariya porozhe niyahamaa naxhaara 
bye wu, ni sariya porozhefↄmↄↄ zha wu. 

  
Sariyageŋɛ 120 : Parlema wu ni Guvɛrinema wu funŋↄshɛɛn pu wa ni keree ɲɛri tɛgɛ 

sariya ni, wemu wu wa fe pu binɛnɛ koro na, kelee kuluŋↄ binɛnɛ funŋↄ ni, ma saha ni 
pyeganŋaa ni, geemu wa shɛ gbaya yi funŋↄ keree pyegana sariyasɛmɛ wu ni ge. 

  
Kayuu li mugu kadugo na, Guvɛrinema wu naha ja ɲɛri wa bɛɛri she, wemu kaa wa jo 

yaha wu mu wɛ. 

Sariyageŋɛ 121 : Guvɛrinema wu naha ja wu wo keteŋɛŋɛɛ ki dorogo kaa na, li sha 
parilema wu mu, wu koro kan wu da sariyaa loo ni ↄridonansii ni, sariyaa peemu wa 
sariya wu funŋↄ ni xↄ ge, tɛɛyara funŋↄ ni.  

  
Ɔridonansii pu wa loo minisirilee binɛnɛ funŋↄ ni, Kuuri Supɛrɛmu wu wo funŋa da wu 

kadugo na. 
Ɔridonansii pu wa ba fanha ta kabini pu talↄↄ li ni, ga pu fanha wa ba xhↄ ni pu lↄ sariya 

wu wa yaha Parilema wu kyɛ na, ma wu fanha-ta-tɛɛ li shaanri wɛ. Ge sariyageŋɛ ge 
sariya koro nizhiile li funŋↄ tɛɛshɛɛ li bu xhↄ, ↄridonansii pu naha ja ɲɛri ni sariya wu 
funŋↄ nijoyo yi bɛ wɛ, keree ni, geemu wa daa vote koro na ge. 

    
Sariyageŋɛ 122 : Guvɛrinema wu bu li sha, li wa sha gbaha gemu mu ge, kere ma ki funŋↄ 

shɛɛ tↄɲii nigin vote koro na, kafila wu bɛɛri ɲuŋↄ ni, kelee wu ma tɛyɛ ya shↄↄnri lↄ, 
guvɛrinema wu wa yemu ɲɛri kaa kile ge, kelee yemu kaa taan wu wa sↄ ge. 

  
Sariya-sha-sɛmɛlɛɛ ni ɲɛri wemu parilema funŋↄshɛɛn pu wa pye ge, li bu da na pu lↄ wu 

naha ba ni foroba yaara ti jɛrɛŋɛ wu ni, kelee foroba tugoro ta da ni, kelee lavara wu ti na, 
fo li bu da nagↄ pee sariyasɛmɛfↄmↄↄ ni ɲɛri wu wa torogo ni kabyaa je korogoo kelee li 
shi kabyimarana ni. 

    
Li ba ɲa na vote keree torogana li ni, na sariyashama wu kelee ɲɛri wa ɲɛ sariya wu funŋↄ 

ni wɛ, Guvɛrinema wu naha ja wu zhe shɛ. Bɛbaara bu je Guvɛrinema ni ki gbaha ki shↄhↄ 
ni Sariyagbↄ-pɛrɛgi-kuuri wu naha ja, Guvɛrinema wo li zha kelee kee gbaha ki wo 
Perezidan wu li zha na, dɛɛn jo cabyaa gbarataanri tɛɛ funŋↄ ni. 

   
Sariyageŋɛ 123 : Sariya porozhe wa bɛɛri, kelee kashaa porozhe wa bɛɛri wa ba gan 

dɛɛn jo kaa na, Parilema wu gbaya shuun wu mu, ma tahala yiyɛ na, kafila nigin lↄ kaa 
na. 

 
Sariya porozhe naxaara ti wa byi Guvɛrinema kafilakanma ɲuŋↄ ni, gbaha nizhiige ki 

ɲahagbaa na, wu wa fiin kan gemu mu ge. 
  
Kafila wemu wu wa vote xↄ gbaha ka mu ge, wé bu gan gbaha ge ki mu, kee ma dɛɛn jo wu 

ɲuŋↄ ni. 
  
Li bu da na bɛbaara ti wa je gbaya shuun wu shↄhↄ ni, sariya porozhe wu, kelee kashaa 

porozhe wu ɲɛ ja lↄ wɛ, kalaa tↄɲii shuun kadugo gbaya yi shuun wu mu wɛ, kelee 
Guvɛrinema bu li pye tↄvuyo kaa, kalaa nigin kadugo gbaha ka bɛɛri mu, Minisirishiimɛ 
wu naha ja, kabaya shuun kuluŋↄ faanri, gemu funŋↄshɛɛn ɲↄ ɲɛ nigin ge, ni gemu naha 
were kafila wu shi yaa, ma saha ni sariyaa pu samaa ni, peemu wa kori ge. 

  
Kabaya shuun kuluŋↄ ki wa Kafila wemu yaa ge, wee naha ja yaha Guvɛrinema wu mu 

gbaya shuun kyɛ na. Ɲɛri wa yafiin naha ja bye wee kafila wu ni wɛ, fo Guvɛrinema wu 
bi sↄ li kaa taan. 

  
Kabaya shuun kuluŋↄ ki bu bɛ kanha, ki ɲɛ ja bɛ kafila nigin lↄ ɲuŋↄ ni wɛ, kelee wee 

kafila wu bu ɲɛ lↄ lↄgaŋaa na, geemu wa shɛ ɲuɲu sariyakoro li ni wɛ, Guvɛrinema naha 
ja, kalaavↄnↄ bye kadugo na Sariya-lↄ-gbaan li ni Sena wu mu, li sha fiige Sariya-lↄ-
gbaan li mu, wu kaxɔɔrɔ dɛɛnjo pye. 

Lee tɛɛ li ni, fiige Sariya-lↄ-gbaan li naha ja kabaya shuun kuluŋↄ kafilayaama wu lↄ, 

kelee ma wuyɛ pyaa wo kafilavotemɛ lↄ, kelee ma wu ɲɛri, lee bu bye, wu na Sena wu 
wo ɲɛri nigin kelee niɲɛhɛmɛɛ le wu ni. 

  
Sariyageŋɛ 124 : Sariyaa peemu we sariyagbↄ we wa byi sariyagbↄ-ɲↄfa-sariyaa ge, pee 

wa voteni, na gee keree gee yaha tↄↄyↄ na : 
  

- Porozhe wu, kelee sariyashɛmɛ wu naha ja, wu kalaa tↄɲii nizhiile li na, gan Parilema wu 
gbaya shuun wu wo naxaara kayoo vote wu na wɛ, fo cabyaa kɛ ni kaguro tɛɛ bu doro, wu 
yaha wu kadugo ; 

- Sayiyageŋɛ 123 funŋↄ keree lↄgana li naha ja dorogo ; 

- Wu wa loo gbaha nigin ka bɛɛri funŋↄshɛɛn sagɛnɛ taaga nigin mu. 
 
Ga, bɛ bu ya ta gbahaya shuun wu shↄhↄ ni wɛ, sɛmɛ wu ma lↄ wu kalaa tↄɲii sana kadugo 

sariya-lↄ-gbaan li funŋↄshɛɛn pu niŋɛ taaga ni nigin mu. 
   
Sariyagbↄ-ɲↄfa-sariyaa naha ja yaha tↄↄyↄ na wɛ, fo Sariyagbↄ-pɛrɛgi-kuuri wu bu pu zhiri 

wu shɛ ni sariyagbↄ wu ni. 
  
Sariyageŋɛ 125 : Yee-pari-kabyaa sariya porozhe sɛmɛ wu wa gaan Parilema wu mu, wu 

lada tɛɛnnɛ li ɲↄmugu wu tɛɛ li ni, ma yee-pari-kabyaa ɲuŋↄ tɛɛnnɛ li shaanri. 
  
Sariya-lↄ-gbaan li bu ɲɛ fungaa shɛ kalaashiile li ni wɛ, cabyaa kɛlɛɛ shishɛɛrɛ yee-pari-

kabyaa sariya porozhe sɛmɛ gan wu kadugo, Guvɛrɛnema wu naha ja nↄ Sena wu na, 
wee ma dɛɛn jo cabyaa kɛ ni kaguro tɛɛ funŋↄ ni. Pyegana lemu wa shɛ sariyageŋɛ 123 
funŋↄ ni ge, lee ma torogo. 

  
Parilema wu bu ɲɛ fungaa shɛ cabyaa kɛlɛɛ gbarashuun tɛɛ funŋↄ ni wɛ, yee-pari-kabyaa 

sɛmɛ wu ma yaa tɛbile ni, Guvɛrɛnema wu mu, ma sereŋɛ yeegbeenɛ li kabyijegee ki na, 
fiige Yaara-jateco-kuuri wu fungaa da wu kadugo na. 

  
Sariyageŋɛ 126 : Parilema wu gbaha ka bɛɛri ɲahagbaa na, Minisirishiimɛ naha ja, wuyɛ 

kyɛ na, kelee gbaha ka bɛɛri wo Perezidan wo li zha na, kaa nigin lↄ, na ɲahabaara pye 
lemu naha ja ba ni naxaara ni vote baa. 

 
Sariyageŋɛ 127 : Parlema wu wa Guvɛrinema wu wo baari wu pɛrɛgi. 
 
Parilema wu funŋↄshɛɛn pu naha ja kama-yegeye ka gan minisirilee pu mu, li wajibi wa pu 

na, pu di jaabii kan yi da wu kadugo, cabyaa kɛ ni kaguro funŋↄ ni. Yee yegeye yi, ni yi 
jaabii ma foro fiigefanha kibaruya-caaga-sɛmɛ wu ni. 

  
Parilema wu funŋↄshɛɛn pu naha ja yegeye pye ɲↄ ni, ni tɛɛ li keree ɲuŋↄyegeye minirilee 

pu na, ma saha ni pyegaŋaa ni, geemu wa shɛ gbaka ka bɛɛri funŋↄ sariya wu nijoyo ni ge. 
  
Sariyageŋɛ 128 : Parilema wu gbaha ka bɛɛri naha ja kaɲahashaara kuluyo lↄ kiyɛ funŋↄ 

ni, yemu fanhaya ɲuŋↄtɛhɛnɛ ni yemu keree gbegelegaŋaa ni yemu baari pyegaŋaa wa shɛ 
ki funŋↄ keree gbegele sariya wu mu ge. 

Ga, kaɲahashaara kuluŋↄ naha ja yaha tↄↄyↄ na wɛ, li bu da keree ki wa foro ni fɛwoolo ni 
kiiri gbahaya yi mu, ni ma lee fɛwoolo li yaha tↄↄyↄ na.  Li bu da na kaɲahashaara kuluŋↄ 
ka wa faanri xↄ, ki baari ma xhↄ badi zhuzhii kaɲahashaara ɲↄ wa mugu, ma saha ni keree 
ni, geemu wa pa ni kuluŋↄ ki vaanri wu ni ge. 

KAFILA TAYEREGE V : KIIRI-KƆN-FANHA KI  

KAFILA CEREGE I : TAYEREGBƆYƆ YI  
 

Sariyageŋɛ 129 : Kiiri-kↄn-fanha ki wa kiyɛ ni keree-torogo-fanha ki, ni sariya-lↄ-fanha 
ki ni. Ki wa ɲaari Kuuri Supɛrɛmu wu, Sariyagbↄ-pɛrɛgi-kuuri, fiige Yaara-jateco-kuuri 
wu, ni kuurii pu ni kiiri-kↄn-gbaya yi saya mu. 

  
Bɛbaara xↄgaŋaa keeteegee ni kalɛɛ wogoo ki koro wa kan, ma saha ni sariya funŋↄ 

nizhɛyɛ yi ni. 
  
Sariyageŋɛ 130 : Kiiri-kↄn-fanha ki ɲɛ we sariyagbↄ we funŋↄ kajabyegee nizhɛgɛɛ 

koɲↄsigenɛ. Ki wa bɛrɛgi tɛgɛsariyaa pu ni kajabyegee ki gbↄmↄdaha wu na. Ki kapyee 
li ɲɛ, ki mɛgɛ keree ki ni, na fiige sariyaa pu ni sariyagbↄ-ɲↄfa-sariyaa pu ɲaari. 

  
Sariyageŋɛ 131 : Kiiri wu wa gↄↄn Malishɛɛn mɛgɛ na 
Kiiri jaabii pu wa gaan, ma sereŋɛ sariya wu yɛ wo ɲaari wu ɲuŋↄ ni. 
Kiiri-sɛmɛlɛɛ pu wa yaa tɛɛgɛ funŋↄ ni, geemu wa shɛ sariyaa niɲaaramaa funŋↄ ni ge, ni 

lee bɛ wɛ, fiige mara sariya wu naha ɲaari wu na. 
   
Sariyageŋɛ 132 : Pu baari wu funŋↄ ni, zhuzhii pu wa sariya wuyɛ wo fanha ki nↄhↄ ni.    
Kiirikↄↄnvɛɛ pu naha ja yirige wɛ.   
 
Sariyageŋɛ 133 : Zhuzhi bu vɛɛnlaha wa bɛɛri pye wuyɛ fɛɛrɛ nibyegee, wu sipyii 

bↄrↄŋↄ baa wu puyɛ na nibyegee, ni wu dee nibyegee ki ɲɛ baari koro kapee niguunↄ, 
sariya naha ja bala lemu na ge, ma ta li wa pa ni kakara ni wɛ ; li bu ɲɛ ɲↄ lee baa wɛ, 
kiiri fɛwooloo ma bye. 

   
Sariyageŋɛ 134 : Fiige Perezidan wu ɲɛ fanhalevↄↄ kiirifanha ki kiyɛ fɛɛrɛ ti ni. 
Wu wa dɛri lee na kiirikↄↄn ɲuŋↄfɛɛrɛ kuluŋↄ ki mu.  
 
Sariyageŋɛ 135 : Kiirikↄↄn ɲuŋↄfɛɛrɛ kuluŋↄ wa bɛrɛgi kiirikↄↄn pu wo baari ɲahazhɛ 

garaŋagana li ɲuŋↄ ni, na wu funŋↄ shɛɛ kaa la bɛɛri na, ma saha ni zhuzhii puyɛ fɛɛrɛ ti 
ni. 

  
Ki wa dɛn na yu, ma naha jo korolevɛɛ kuluŋↄ kiirikↄↄn pu mu. 
 
Sariyageŋɛ 136 : Nɔ naha ja bye kiirikↄↄn ɲuŋↄfɛɛrɛ kuluŋↄ ki na, shɛn wa bɛɛri mu, ma 

saha ni sariyagbↄ-ɲↄfa-sariya funŋↄ nijoyo yi ni. 
  
Sariyageŋɛ 137 : Kiirikↄↄn ɲuŋↄfɛɛrɛ kuluŋↄ ki niŋɛ taaga ki wa faanri ni sipyigbↄↄ ni, 

peemu wa lↄ kiirikↄↄn kuluŋɔ ni wɛ. 

Sariyageŋɛ 138 : Sariyagbↄ-ɲↄfa-sariya wu wa kiirikↄↄn ɲuŋↄfɛɛrɛ kuluŋↄ ki kapyegee, 

ki faanrigana li, ki gbegelegana li, ni ki funŋↄ sariyaa pu shɛɛ. 

KAFILA CEREGE II : KUURI SUPԐRԐMU WU 

Sariyageŋɛ 139 : Kuuri Supɛrɛmu wu ɲɛ kiiri-kↄn-gbahaya yi bɛɛri fugba wogo ki, kiiri-
kↄↄnrↄ ni, fimarana kabaŋa na. 
Ki wa ni kacɛnɛ ni, bɛbaara xhↄ wu, ni koro le wu kabaŋa na. 
  
Sariyageŋɛ 140 : Kuuri Supɛrɛmu wu wa dɛn na yu, wuyɛ kyɛ na, ma saha ni kiiri jaabii 

yahazhan fungaa sɛmɛlɛɛ ni, kiirikↄnyↄ yi ɲuŋↄ ni, cɛmɛ korogoo ni, geemu ki wa wu 
wo lajɛ funŋↄ ni ge. 

  
Sariyageŋɛ 141 : Kuuri Supɛrɛmu wu wa wuyɛ funŋↄ shɛɛ sariya kaa la bɛɛri ɲuŋↄ ni, 

lemu wa daa wu wo kacɛnɛ tɛyɛ yi funŋↄ ni ge. 
  
Sariyageŋɛ 142 : Kuuri Supɛrɛmu wu ɲuŋↄfɛɛrɛ wa gaan kiirikↄn mu, wemu wu wa lↄ ni 

fiige Perezidan dekɛrɛ ni ge, ma saha ni kiirikↄↄn ɲuŋↄfɛɛrɛ kuluŋↄ ki li zha ni. 
 
Perezidan-tahara ti ni Kuuri Supɛrɛmu wu funŋↄshɛɛn samaa bɛ wa loo lee lↄgana li 

ninunↄ na. 
  
Sariyageŋɛ 143 : Sariyagbↄ-ɲↄfa-sariya wa naha, nibyegee ki, keree sogologana li, funŋↄ 

baari pyegana sariyaa pu shɛ, ma fara keree lↄgana li na, Kuuri Supɛrɛmu wu ɲahagbaa 
na. 

KAFILA CEREGE III : SARIYAGBƆ-PԐRԐGI- KUURI WU 

Sariyageŋɛ 144 : Sariyagbɔ-pɛrɛgi-kuuri wa sariyaa pu zhiri wu pɛrɛgi ni sariyagbↄ wu 
ni, na fanha leni sipya tɛgɛsariyaa nizimɛɛ pu ni foroba kajapyegee ki ni. 

 
Wu ɲɛ fanhagbaya yi ni foroba fanhatɛyɛ yi baari wu ɲahashↄↄnri bariɲↄ ki. 
  
Sariyageŋɛ 145 : Sariyasgbɔ-pɛrɛgi-kuuri wu funŋɔshɛɛn ɲɛ gbarashɛɛrɛ peemu wa byi 

kↄnseyee ge.  
  
Konseyee pu wo manda ɲɛ yee gbarashuun, dɛrɛ naha ja bye wemu na wɛ. 
 Sariyagbɔ-pɛrɛgi-kuuri wu funŋↄshɛɛn gbarashɛɛrɛ wa deŋɛni mɛzhin : 

- Fiige Perezidan wu wa shuun teŋɛni ; 

-  Sariya-lↄ-gbaan li Perezidan wu wa nigin teŋɛni ; 

- Sena Perezidan wu wa nigin teŋɛni; 

- Shuun wa deŋɛni Kiirikɔɔn Ɲuŋↄfɛɛrɛ Kuluŋↄ ki mu ;   

- Foroba sariya kalaatii kaɲahashaa shuun wa deŋɛni ki foroba fugba kalaa ɲuŋↄfɛɛrɛ 
gbaya ɲuŋↄfɛɛ kuluŋↄ mu ; 

- Nigin wa deŋɛni avokaa tↄ wu mu. 

Kↄnseyee pu wa loo li mɛgɛ na, foroba sariya wu kalaatii kaɲahashaa shↄhↄ ni, avokaa ni 
kiirikↄↄn peemu wa, li bu jɛrɛ, yee kɛ ni kaguro ta baari wu ni ge, ma fara sipyiigbↄↄ na, 
peemu pu wa fiige baari ɲuŋↄyirige. 

  
Kↄnseyee peemu pu wa lↄ lee shɛgana li na ge, fiige Perezidan wu ma pu lↄ ni dekɛrɛ ni. 
  
Sariyageŋɛ 146: Sariyagbɔ-pɛrɛgi-kuuri Perezidan wu wa deŋɛni wu baaripyeɲɛɛ pu 

mu. 
Tɛɛ funŋↄ baari yahala bu wu ta, kↄnseyee pu bɛɛri lɛgɛfↄↄ wu ma yere wu fɛ ni. 
 
Kↄnseye wa bu xhuu kelee ma wu tayerege yaha, shɛnfↄmↄ ma lↄ lↄfanha ki mu, na 

manda ɲↄcomↄ wu saama pye. 
  
Sariyageŋɛ 147: Sariyagbɔ-pɛrɛgi-kuuri wu wa ba sariyagbↄ-ɲↄfa-sariyaa pu zhiri wu 

kelee pu zhiri baara ti cɛ ni sariyagbↄ wu ni, na pu korogan wu shaanri, ni Sariya-lↄ-
gbaan li, Sena wu ni kↄngɛrɛ wu funŋↄ sariyaa zhiri wu, kelee pu zhiri baara cɛ, ma pu 
dorogo shaanri. 

 
Sariyagbↄ-ɲↄfa-sariyaa pu wa ba yaha Sariyagbɔ-pɛrɛgi-kuuri wu kyɛ na, Fiige Perezidan 

wu mu, sani koro gan pu mu ge. 
 
Sariya tuuyo yi saya, sani yi koro gan ge, naha ja yaha sariyagbɔ-pɛrɛgi-kuuri wu kyɛ na, 

fiige Perezidan wu, fiige Sariya-lↄ-gbaan li Perezidan wu, kelee depitee pu taaya kɛ wu 
wo taaga nigin ki, Sena wu Perezidan wu kelee senatɛɛrii pu taaya kɛ wu wo taaga 
nigin ki mu. 

 
 Sariya-lↄ-gbaan li kelee Sena wu funŋↄ baari-pye-sariyaa pu naha ja yaha Sariyagbɔ-

pɛrɛgi-kuuri wu kyɛ na, ye fanhagbaya ye wo Perezidaan pu mu, sani yi yaha koro ni ge. 
Muzhin li ɲɛ ni kↄngɛrɛ bɛ funŋↄ baari-pye-sariya wu bɛ ni. 

 
Sariyagbɔ-pɛrɛgi-kuuri wu ma sariya wu koro kan tɛɛ li kↄn yereŋɛ. 
  
Keree geemu kaa wa jo sariyakorogoo 1 ni 3 wu ni ge, ge sariyageŋɛ ge funŋↄ ni ge, 

Sariyagbɔ-pɛrɛgi-kuuri ma dɛɛn jo cabyaa kɛlɛɛ taanri tɛɛ funŋↄ ni. Ga, Guvɛrinema wu 
wo li zha na, ni li bu da tↄvuyo kaa, lee tɛɛ li ma gbereŋɛ yaa ni cabyaa gbarataanri ni. 

 
Li wa shɛ na sariya wemu wa shiri ni Sariyagbɔ wu ni wɛ, koro naha ja gan were mu wɛ. 
  
Sariyageŋɛ 148: Sariyagbɔ-pɛrɛgi-kuuri wu wa dɛn na yu fiige fanhagbaya yi kapyegee 

yoyo yi ɲuŋↄ ni. Yere fanhagbaya Perezidaan pu wa ba li sha wu mu. 
  
Sariyageŋɛ 149: Sariyagbɔ-pɛrɛgi-kuuri wu wa fiige Perezidan wu ni ereferandↄↄmu 

votee pu pyegana li pɛrɛgi. Wu wa ba kashagaa ki pɛrɛgi, na vote wu funŋↄ nidaya yi yu 
na jaaga.  

  
Sariyageŋɛ 150: Gilege bu je depitee vote wu ni senatɛɛrii lↄgana li pyegana li ɲuŋↄ ni, 

sariyagbɔ-pɛrɛgi-kuuri wu wa ba dɛɛn jo.  

 Sariyageŋɛ 151: Gilege bu je vote pyegana li ni, nↄ naha ja bye sariyagbɔ-pɛrɛgi-kuuri 
wu na, fanhashavↄↄ wa bɛɛri mu, Politikitↄ wa bɛɛri kelee vote gbegele fanhagbaha ki 
mu. 

  
Wu bu koro kan kashaa la mu, kuuri wu naha ja, ma saha ni li kaa li ni, wé gilege vote we 

jaabii pu shan kelee ma jaabii pu tee. 
  
Sariyageŋɛ 152: Fiiye shↄhↄ bɛmɛhɛɛ sɛmɛlɛɛ peemu kaa li wa shɛ sariyageŋɛ 182 wu 

ni ge, pere naha ja dorogo gan Sariyagbↄ-pɛrɛgi-kuuri wu mu, sani pu koro gan ge, fiige 
Perezidan wu, fiige Sariya-lↄ-gbaan li Perezidan wu kelee depitee pu taaya kɛ taaga 
nigin ki, sena Perezidan wu kelee wu senatɛɛrii pu taaya kɛ wu taaga nigin ki mu. 

  
Sariyagbɔ-pɛrɛgi-kuuri wu ma li pɛrɛgi, cabyaa kɛlɛɛ taanri tɛɛ funŋↄ ni, ni kee ɲↄmɛhɛɛ 

ki wa sariyagbↄ wu xaala wɛ. 
  
Ga, fiige Perezidan wu wo li zha wu na, li bu da na gↄ tↄvuyo kaa, lee tɛɛ li ma gbereŋɛ 

yaa ni cabyaa gbarataanri ni. 
  
Ɲↄmii lemu li wa sariyagbↄ wu xaala ge, koro naha ja gan lee mu wɛ. 
            
Sariyagɛŋɛ 153: Ma li ta kiiri wa gↄↄn kiiri-kↄn-gbaha ka ɲahagbaa na, li wa shɛ shɛntee 

wa mu, na sariya wa wa tɛgɛsariyaa pu ni kajabyegee ki xaala, fanha wa le geemu ni 
sariyagbↄ wu mu ge, nↄ naha ja bye Sariyagbↄ-pɛrɛgi-kuuri wu na, Kuuri Supɛrɛmu wu 
wo li dɛrɛŋɛzhɛ wu na. 

 
Li ni sariyagbↄ zhiri baara dorogan sɛmɛ bu yaha shɛ kiiri-kↄn-gbaha ki mu, kiiri wu ma 

yereŋɛ fↄ ma shɛ li pye Sariyagbↄ-pɛrɛgi-kuuri jaabi wu wa ta. 
 
Sariya wemu ni sariyagbↄ wu zhiribaara wa jo ge, ma sereŋɛ ɲaha sariya koro li na ge, 

wee naha zhan. Sariyagbↄ-pɛrɛgi-kuuri wa ba wee zhan wu kadugo keree ki shɛ. 
 
Sariyagbↄ-ɲↄfa-sariya wu wa ge sariyageŋɛ ge ɲaarigana li shɛɛ. 
  
Sariyagɛŋɛ 154: Sariyagbↄ-pɛrɛgi-kuuri tayerelↄyↄ yi wa xhaala wɛ. Yi wajibi wa foroba 

fanhaya yi, fimarana ni kiiri-kↄn-fanhaya yi, ni sipyii ni baariɲↄyↄ yi bɛɛri na. 
  
Sariyagɛŋɛ 155: Sariyagbↄ-ɲↄfa-sariya wu wa Sariyagbↄ-pɛrɛgi-kuuri wu sogologana li 

ni wu baari sariyaa pu shɛɛ fo ma shɛ nↄ keree lↄgana li na wu ɲahagbaa na. 

KAFILA CEREGE IV : FIIGE YAARA-JATECO-KUURI WU 

Sariyageŋɛ 156 : Fiige Yaara-jateco-kuuri wu ɲɛ foroba kabyaa xo kiirigbaya yi bɛɛri 
fugba wogo ni foroba kabyaa pɛrɛgi foroba gbaya yi bɛɛri fugba wogo ki. Kiiri, bɛrɛgi, ni 
fungaa gan tayereye yi wa ki mu. 

  
Sariyageŋɛ 157 : Fiige Yaara-jateco-kuuri wu wa Guvɛrinema wu ni parilema wu tɛri 

fiige yee-pari-kabyaa sariyasɛmɛ funŋↄ keree dorogo wu, ni foroba politikii pu bɛrɛgi 
wu na. 

Sariyageŋɛ 158 : Fiige Yaara-jateco-kuuri wu wa, foroba kabyaa jatecomↄↄ ni ki foroba 
yaara jatecomↄↄ kiiri kↄↄn. 

 
Wu wa foroba kabyaa garaŋadee wu ni ki dee baara ti pɛrɛgi, na sariya fe ki 

garaŋaguuŋɔɔ ki na, na garaŋaganakuuŋɔɔ ki kaa yu na ki teeni. 
 
Sariyageŋɛ 159 : Fiige Yaara-jateco-kuuri wu naha ja tɛɛ bɛɛri ni bɛrɛgi wa bɛɛri pye, 

wuyɛ kyɛ na, kelee fiige Perezidan wu, Minisirishiimɛ wu, Sariya-lↄ-gbaan li Perezidan 
wu kelee Sena Perezidan wu wo li zha na. 

 
Sariyageŋɛ 160 : Fiige Yaara-jateco-kuuri wu wa Politikitↄyↄ yi kabyaa kↄntii pu pɛrɛgi. 
 Sariyageŋɛ 161 : Fiige Yaara-jateco-kuuri wu wa kabyaa ni keŋɛyaara ti sɛmɛ shuu wu 

fanha nↄhↄdaanshɛɛn pu na, peemu kaa wa jo sariyageye 56, 79 ni 102 ni ge. 
  
Sariyageŋɛ 162 : Fiige Yaara-jateco-kuuri Perezidan wu ni wu funŋↄshɛɛn samaa pu wa 

loo ni fiige Peresidan wu wo dekɛrɛ ni, kiirikↄↄn ɲuŋↄnfɛɛrɛ kuluŋↄ li shi fungaa da 
kadugo na. 

  
Sariyageŋɛ 163 : Sariyagbɔ-ɲɔfa-sariya wu wa fiige Yaara-jateco-kuuri kapyegee ki, ki 

gbegelegaŋaa ki ni ki funŋↄ keree pyegaŋaa ki shɛɛ, ma fara keree lↄgaŋaa ki na, ki 
ɲahagbaa na. 

KAFILA TAYEREGE VI : LADA, MAHAMA NI KALԐGԐԐ KƆNSEYEE KULUŊƆ 
 
Sariyageŋɛ 164 : Lada wu, sipyiire, mahama pu ni kalɛgɛɛ kɔnseyee kuluŋɔ ki wa ni 

senɛ ni, ma shɛ lada, sipyiire, mahama pu ni kalɛgɛɛ keree ki bɛɛri mu. 
Wu wa wu tayerege loo fiige kudↄↄn kuluŋↄ ka bɛɛri funŋↄ ni, gemu wa lada wu, sipyiire 

ti, mahama pu ni kalɛgɛɛ ɲuŋↄ ni ge. 
  
Sariyageŋɛ 165 : Lada wu, sipyiire ti, mahama pu, ni kalɛgɛɛ mɛgɛ kɔnseyee kuluŋɔ wa 

ba sipyiire ti maxo yɛrɛyɛ yi, fungaa ki ni kashagaa ki bɛɛri shaa na binɛni yee li funŋↄ 
ni, na yi paarasɛmɛ yaa wemu ni kozhɛgɛɛ ni pu kashagaa wa ge.  Wee paarasɛmɛ ma 
yaha shɛ fiige Perezidan wu, minisirishiimɛ wu, ni Parilema wu gbaya shuun wu 
Perezidaan pu mu. 

Tↄɲii nigin, yee li funŋↄ ni, wu ni Guvɛrinema wu ma binɛ paarasɛmɛ kadugo nidaya yi 
jate co. 

  
Sariyageŋɛ 166 : Lada wu, sipyiire ti, mahama pu ni kalɛgɛɛ mɛgɛ kɔnseyee kuluŋɔ ki 

naha ja kiyɛ kaɲahashaara pye, kashagaa naha voro teemu ni ge, kaa la bɛɛri ɲuŋↄ ni, 
lemu wa saha ni lada wu, sipyiire ti, mahama pu ni kalɛgɛɛ ni ge, na ɲɛ fiige ki keree 
ɲuŋↄ ni ge. 

 
Kaɲahashaara ti funŋↄ nidaya yi wa ba dorogo fiige Perezidan wu, Minisirishiimɛ wu, ni 

parilema wu gbaya shuun wu Perezidaan pu mu. 
  
Sariyageŋɛ 167 : Lata wu, sipyiire ti, mahama pu, ni kalɛgɛɛ mɛgɛ kɔnseyee kuluŋɔ 

fungaa wa zhaa fiige Peresidan wu mu, yee-pari-kabyileere sariya porozhe sɛmɛ wa 
bɛɛri, pilan porozhe sɛmɛ wa bɛɛri, kelee keree funŋɔbɔri porozhɛ sɛmɛ wa bɛɛri ɲuŋↄ 
ni. 

Fiige Peresidan wu wo li zha na, wu ma wu fungɔngɔ kan sariyaa, Ɔridɔnansii ni dekɛrɛ 

porozhee na, peemu wu wa pu kacɛnɛ tɛyɛ ɲuŋↄ ni ge. 
 
Sariyageŋɛ 168 : Lata wu, sipyiire ti, mahama pu, ni kalɛgɛɛ mɛgɛ kɔnseyee kuluŋɔ 

funŋↄshɛɛn ɲɛ : 

- Sɛndikaa, tɛɛnŋɛɛ funŋↄ kuluyo ni baari kuluyo mɛgɛ shɛɛn ; 

- Cee tↄyↄ ni nↄgↄbiire tↄyↄ mɛgɛ shɛɛn ; 

- Mali kadugo fiiye funŋɔ shɛntɛɛnyɛ yi mɛgɛ shɛɛn. 

Lee kadugo, shɛn yirivaraya bɛ wa ki ni, peemu wa lↄ, ma li ɲuŋↄ pye pu kacɛnɛ, lemu 
kaa wa cɛ Lata keree, sipyiire keree, mahama keree, ni kalɛgɛɛ keree ni ge. 

Lata wu, sipyiire ti, mahama pu, ni kalɛgɛɛ mɛgɛ kuluŋↄ funŋↄshɛɛn pu wa byi fiige 
kↄnseyee. 

   
Sariyageŋɛ 169 : Lata wu, sipyiire ti, mahama pu, ni kalɛgɛɛ mɛgɛ kɔnseyee kuluŋɔ wo 

tɛgɛsariya-binɛnɛ wa byi tↄɲii shuun yee li funŋↄ ni, li nigin bɛɛri mↄ wa cabyaa kɛlɛɛ 
taanri, ki Perezidan wu wo li zha na. 

 
Ki naha ja binɛ dɛɛn xhaala baa binɛnɛ na, ki Peresidan wu wo li zha na, kelee, ki 

funŋↄshɛɛn taagbↄhↄ ki wo li zha na, tɛɛ funŋↄ ni, lemu mↄ naha ye cabyaa kɛ na wɛ. Li 
mugu wu ni li dↄ wu dekɛrɛ wu wa ba lↄ fiige Perezidan wu mu. 

 
Lata wu, sipyiire ti, mahama pu, ni kalɛgɛɛ mɛgɛ kɔnseyee kuluŋɔ binɛŋɛɛ ki wa foroba. 
  
Ga, ki naha ja binɛ shɛnte baa, kiyɛ kyɛ na, kelee fiige Peresidan wu wo li kaagile na. 
  
Sariyageŋɛ 170 : Lata wu, sipyiire ti, mahama pu, ni kalɛgɛɛ mɛgɛ kɔnseyee kuluŋɔ 

Perezidan wu wa deŋɛni wu funŋↄshɛɛn pu binɛshiile tamugunↄ li ni, yee kaguro 
manda bye kaa na. 

  
Sariyageŋɛ 171 : Lata wu, sipyiire ti, mahama pu, ni kalɛgɛɛ mɛgɛ kɔnseyee kuluŋɔ 

funŋↄshɛn wa yafiin fɛ naha ja wolo, na wu sha, na wu kiiri, wu funŋↄkaa jo na kuluŋↄ ki 
binɛnɛ koro na wɛ. 

   
Sariyageŋɛ 172 : Lata wu, sipyiire ti, mahama pu, ni kalɛgɛɛ mɛgɛ kɔnseyee kuluŋɔ 

Perezidan wu zhan naha ja zha, ma li ɲuŋↄ pye wu nibyegee byebaara ti. 
  
Kɛni li di ja koro ta, zhan wu fungaa sɛmɛ wu wa yaa keŋɛfɛ di yaha wu na, li bu jɛrɛ, 

kↄnseyee kuluŋↄ taya taanri wo taaya shuun wu mu. 
  
Zhan wu lↄgana keree yafiin naha ja ɲↄwolo yee shuun nizhiigee ki ni, geemu wa taha 

Perezidan wu baari wu lↄ na ge. 
 
Zhan wu wa ba jo konseyee kuluŋↄ funŋↄshɛɛn taaya shishɛɛrɛ wu taaya taanri wu mu, 

pyegaŋaa na, geemu wa shɛ sariyagbɔ-ɲɔfa-sariya mu ge. 

Zhan wu bu bye, Konseyee kuluŋↄ ki ma Perezidanfↄmↄ teŋɛ pyeganŋaa na, geemu wa 
shɛ sariyagbɔ-ɲɔfa-sariya ni, Perezidanfↄmↄ ma Perezidanshanma manda wu lↄ nↄ wu 
tɛhɛnɛ na. 

  
Sariyageŋɛ 173 : Lata wu, sipyiire ti, mahama pu, ni kalɛgɛɛ mɛgɛ kɔnseyee kuluŋɔ 

keree lↄgana li, ki funŋↄ keree-pye-sariyaa pu ni ki funŋↄshɛɛn pu lↄgana li wa zhɛɛ 
sariyagbɔ-ɲɔfa-sariya mu.   

KAFILA TAYEREGE VII : FIIGE KI SOGOLOGANA LI 

Sariyageŋɛ 174 : Fiige ki gεmε wu wa sereŋɛ fanha ki jaaga ni fanha dorogo tindugoŋoo 
ki na. 
    
Fiige ki wa taa maraya ni tɛɛnŋɛɛ shↄhↄ ni. 
  
Sariyageŋɛ 175 : Maraya ɲɛ fiigefanha ki mɛgɛ shɛɛn pu tɛtɛɛnyɛ ni fiigefanha keree 

tɛpyegee ni ki mɛgɛ baari kpɛɛngɛ. 
  
Sariyageŋɛ 176 : Tɛɛnŋɛɛ ki ɲɛ tɛɛnnɛshɛɛn pu tↄrↄ le kpɛɛnyɛ puyɛ pyaa keree ki 

ɲahazhↄↄnri wu ni. 
  
Ki wa kiyɛ karaŋi kiyɛ kyɛ na, ni kↄnseyee ni peemu wa shɔɔnri lɔ vote koro na, 

pyeganŋaa na, geemu wa shɛ sariya mu ge. 
  
Sariyageŋɛ 177 : Maralaa ni tɛɛnŋɛɛ ki wa muru na ki dↄni ni sariya ni. 
   
Sariyageŋɛ 178 : Fiigefanha ki wa bɛrɛgi tɛɛnŋɛɛ ki binɛɲahazhɛ wu na, na lee sereŋɛ 

fiige sipyii puyɛ dɛgi wu na. 
  
Lee koro li na, fiigefanha ki naha ja kacɛnɛ, ni li mɛgɛ yaara kan, sariya koro fɛni, 

tɛɛyaara funŋↄ ni, tɛɛnnɛ tuugo nigin, kelee tɛɛnŋɛɛ tuuyo niɲɛhɛyɛ mu, gbↄmↄdaha 
funŋↄ ni, fiige ki daabaara ti ni fiige ki niginre ti na.  

KAFILA TAYEREGE VIII : FANHAFԐԐ PU NI KALԐԐ SHԐNGBƆƆ PU 

Sariyageŋɛ 179 : Fanhafɛɛ pu ni kalɛɛ shɛngbɔɔ, peemu pu wa tɛɛnŋɛɛ ki kama pu 
marani, pee wa pu tayerege loo lavara wu ni tɛɛnnɛ li funŋↄshɛɛn pu binɛdɛɛn wu, ni 
sipyii je wu na, puyɛ ni, ni bɛbaara ti ɲahagↄn ni ti xhↄ wu ni. 
  
 Fanhaya yi ni kalɛɛ shɛngbↄↄ tuuyo yi bɛɛri, yi nibyegee ki, ni keree pyeganŋaa ki wa shɛ 

sariya wu mu. 
 
KAFILA TAYEREGE IX : AFIRIKI NIGINRE TƆ WU 
 
Sariyageŋɛ 180 : Mali fiige naha ja ɲↄ ni Afiriki fiige ka bɛɛri ni, ni keŋɛfɛ yaha pu tↄyↄ 

kelee tↄyↄ fiiye vara-yiyɛ-na bɛmɛhɛɛ sɛmɛlɛɛ na, peemu funŋↄ ni, wu naha keŋɛ laha 
wuyɛ fɛɛrɛ keree kee, kelee yɛfɛɛrɛ ti bɛɛri na, kɛni si ja Afiriki fiiye binɛ wu pye koro 
ta. 

  KAFILA TAYEREGE X : FIIGE SԐMԐBINԐYAAMAA NI YI BԐMԐHԐԐ SԐMԐLԐԐ 
 
Sariyageŋɛ 181 : Fiige Perezidan wu wa bɛmɛhɛɛ sɛmɛlɛɛ dɛɛnjo pyi na pu koro kaan. 
 Ɲahapaara wa byi wu mu, fiiye shↄhↄ sɛmɛ wa bɛɛri ɲuŋↄ ni, wemu wu wa zhaa ni bɛ le 

fiiye yi shↄhↄ ni, wemu koro wa kan wɛ. 
  
Sariyageŋɛ 182 : Ɲaɲiŋɛ, jagi, bɛsɛmɛlɛɛ, peemu wa saha ni fiiye shↄhↄ baariɲↄyↄ yi, 

peemu ni fiige ki kabyaa wa leni ge, peemu wa saha ni sipyii pu yahala ni ge, pere koro 
naha ja gan, ni li ɲɛ pye sariya funŋↄ ni wɛ. Pu wa fanha taa, pu keŋɛfɛ yaha ni pu koro 
gan wu kadugo na. 

  
Sariyageŋɛ 183 : Fiiye shↄhↄ sɛmɛlɛɛ kelee bɛmɛhɛɛ sɛmɛlɛɛ badi pu wa jocaaga ge, wa 

ni fanha ni, gemu wa pɛlɛ sariya wu wogo ki na ge, li bu da kabaya shuun wu bɛɛri wa 
wu ɲaari. 

  KAFILA TAYEREGE XI : SԐMԐLԐԐ ƝԐRI WU 
 
Sariyageŋɛ 184 : Sariyagbↄ wu ɲɛri fungaa naha ja binɛ voro Fiige Perezidan wu ni 

parilema wu funŋↄshɛɛn ni.  
  
Ɲɛri porozhe kelee ɲɛri wu zha porozhe wa yaa wu lɔ ni kalilakaya ninuyↄ ni parilema 

wu gbaya shuun bɛɛri mu. 
  
 Ɲɛri wa koro taa, wu bu lↄ ereferandↄↄmu koro na. 
  
Sariyageŋɛ 185 : Ɲɛri pyegana la yafiin naha ja lↄ kelee ma taha toro, ma fiige ki ta keŋɛ 

ni wɛ. 
  
Fiige ki forobaara ti, kilɛkorogoo bɛɛri kaa jɛ wu, fiige Perezidan wu wo mandaa pu ɲↄ ki, 

ni paritii pu ɲɛhɛ wu, yee naha ja ɲɛri wɛ. 

  KAFILA TAYEREGE XII : LI MԐGԐ TAGEREYE YI 
 
Sariyageŋɛ 186 : Mali wu fanha bɛɛri tasereŋɛ ɲɛ sariyagbↄ wu. 
  
Fiige shɛɛn pu wa ni zhe tɛgɛsariya ni, kɛni si fanha ki forobaara ti yaha gori. 
   
Sariyageŋɛ 187 : Fanha zhan wa bɛɛri ɲɛ kapekuunↄ, ma shɛ malishɛɛn pu mu, funŋↄ 

naha ja wↄ lemu na wɛ.  
 
Sariyageŋɛ 188 : Keree geemu wa pye, na we sariyagbↄ we koro gan shaanri ge, 

kakuunŋɔɔ dahani sariya di wa ɲaari ki na ge, kee naha ja fɛ wolo, na ki ɲaha sha kelee, 
na kiiri pye ki na wɛ. 

 KAFILA TAYEREGE XIII: FANHAYA SHUUN SHƆHƆ TAYEREYE 

Sariyageŋɛ 189: Sariya wemu wa tↄↄyↄ na ge, were naha gori tↄↄyↄ na, li bu bye wu wa 
we sariyagbↄ we xaala wɛ, ni, wu wa li yaha shan li mɛgɛ na wɛ. 

Sariyageŋɛ 190: Fo ma shɛ nↄ fanhagbaya nivɔyɔ yi deŋɛ wu na, fanhagbaya nilɛyɛ yi 
naha gori yaha da yi tayereye ɲini ni da yi nibyegee pyi. 

  
Ga, fanhafɛgbↄↄ kiirigbaha ki wo baari wu naha xhↄ, we sariyagbↄ we koro bu gan faan. 

KAFILA TAYEREGE XIV : KAXƆƆRƆ TAYEREYE 
 
Sariyageŋɛ 191: We sariyagbↄ we naha gan ereferandↄↄmu vote na. Wu bu votepyeye yi 

taagbↄhↄ ki ta, fiige Perezidan wu, taranzisyon wu Perezidan wu, fiigefanha ɲuŋↄfↄↄ 
wu, naha wu koro kan cabyaa gbarataanri wu funŋↄ ni, geemu wa taha ereferandↄↄmu 
vote wu funŋↄ nidaya yi jojaaga wu na ge, Sariyagbↄ-pɛrɛgi-kuuri wu mu. 

  
 
 
 


